
პროექტი
საქართველოს კანონი
ინფორმაციის თავისუფლების შესახებ
კარი I. კანონის მიზანი, პრინციპები და მოქმედების სფერო

თავი I. ზოგადი დებულებები
მუხლი 1. კანონის მიზანი 
1. ამ კანონის მიზანია საჯარო ინფორმაციის ხელმისაწვდომობის უზრუნველყოფა და ამ გზით დემოკრატიული და ღია მმართველობის ხელშეწყობა, საჯარო და კერძო ინტერესების პროპორციულობის, საჯარო დაწესებულებათა გამჭვირვალობისა და ანგარიშვალდებულების  პრინციპების  განმტკიცება და ადამიანის  უფლებებისა  და თავისუფლებების დაცვა.

2. ეს კანონი განსაზღვრავს საჯარო ინფორმაციის ხელმისაწვდომობისა და საჯარო ინფორმაციის გაცემაზე უარის თქმის საფუძვლებს, მიღებული გადაწყვეტილების გასაჩივრების წესს, ადმინისტრაციულ სამართალდარღვევებს ინფორმაციის თავისუფლების სფეროში, ინფორმაციის თავისუფლების საზედამხედველო ორგანოს სტატუსსა და უფლებამოსილებას, აგრეთვე,  საჯარო ინფორმაციის ასლის გადაღების მოსაკრებლის ცნებას, ოდენობასა და გადახდის წესს.
3. ინფორმაციის თავისუფლებასთან დაკავშირებული საკითხები წესრიგდება ამ კანონით. ინფორმაციის თავისუფლების მარეგულირებელ თანაბარ იურიდიული ძალის მქონე ნორმათა შორის წინააღმდეგობისას გამოიყენება ამ კანონით დადგენილი ნორმები.  
4. თუ ამ კანონით სხვა რამ არ არის დადგენილი, ინფორმაციის თავისუფლებასთან დაკავშირებით ადმინისტრაციული წარმოების განხორციელებისას გამოიყენება საქართველოს ზოგადი ადმინისტრაციული კოდექსით დადგენილი წესები.
მუხლი 2. ინფორმაციის თავისუფლების სამართლებრივი საფუძვლები

ინფორმაციის თავისუფლების სამართლებრივი საფუძვლებია საქართველოს კონსტიტუცია, საერთაშორისო ხელშეკრულებები, ეს კანონი და საქართველოს სხვა ნორმატიული აქტები.
მუხლი 3. კანონში გამოყენებულ ტერმინთა განმარტება

1. ამ კანონის მიზნებისთვის ამ კანონში გამოყენებულ ტერმინებს აქვთ შემდეგი მნიშვნელობა:
ა) საჯარო დაწესებულება - 


ა.ა) ადმინისტრაციული ორგანო - ყველა სახელმწიფო ან ადგილობრივი თვითმმართველობის ორგანო ან დაწესებულება, საჯარო სამართლის იურიდიული პირი (გარდა პოლიტიკური და რელიგიური გაერთიანებებისა), აგრეთვე ნებისმიერი სხვა პირი, რომელიც საქართველოს კანონმდებლობის საფუძველზე ასრულებს საჯარო სამართლებრივ უფლებამოსილებას; 

ა.ბ.) სახელმწიფო, ავტონომიური რესპუბლიკის, ადგილობრივი თვითმმართველობის, საჯარო სამართლის იურიდიული პირის ბიუჯეტის სახსრებიდან დაფინანსებული იურიდიული პირი ან ინდივიდუალური მეწარმე, ასეთი დაფინანსების ფარგლებში;
ა.გ)  კერძო სამართლის იურიდიული პირი:
ა.გ.ა) რომელიც დაფუძნებულია სახელმწიფო, ავტონომიური რესპუბლიკის ან ადგილობრივი თვითმმართველობის ორგანოს მიერ;
ა.გ.ბ) რომელშიც სახელმწიფო, ავტონომიური რესპუბლიკის ან ადგილობრივი თვითმმართველობის საკუთრებაშია წილის (აქციების) 50% ან მეტი; 

ა.გ.გ) რომელშიც წილის (აქციების) 50%-ის ან მეტის მფლობელია „ა.გ.ა“ და „ა.გ.ბ“ ქვეპუნქტებში მითითებული  კერძო სამართლის იურიდიული პირი; 

ა.დ) კერძო სამართლის იურიდიული პირი, რომლის საქმიანობაზეც პირდაპირ ან არაპირდაპირ კონტროლს ახორციელებს სახელმწიფო ან ადგილობრივი თვითმმართველობის ორგანო  ან მის მიერ დაფუძნებული იურიდიული პირი. პირდაპირი ან/და არაპირდაპირი კონტროლის გასაზღვრისას მხედველობაში მიიღება კონტროლის დამადასტურებელი კონკრეტული საქმის გარემოებები, მათ შორის, საჯარო დაწესებულების ან მის მიერ დაფუძნებული იურიდიული პირის შესაძლებლობა არსებითი გავლენა მოახდინოს კერძო სამართლის იურიდიული პირის საქმიანობაზე;   
ბ) საჯარო ინფორმაცია - საჯარო დაწესებულებაში არსებული/დაცული, საჯარო დაწესებულების ან მოსამსახურის მიერ სამსახურებრივ საქმიანობასთან დაკავშირებით მიღებული, დამუშავებული, შექმნილი ან გაგზავნილი ინფორმაცია შენახული/დაცული ნებისმიერი სახით  (დოკუმენტი, ნახაზი, მაკეტი, გეგმა, სქემა, ფოტოსურათი, ოფიციალური  კორესპონდენცია, ვიდეო, აუდიო ჩანაწერი და სხვა), ასევე საჯარო დაწესებულების მიერ პროაქტიულად გამოქვეყნებული ინფორმაცია;
გ) საიდუმლო ინფორმაცია - საჯარო დაწესებულებაში არსებული, აგრეთვე საჯარო დაწესებულების ან მოსამსახურის მიერ სამსახურებრივ საქმიანობასთან დაკავშირებით მიღებული, დამუშავებული, შექმნილი ან გაგზავნილი საჯარო ინფორმაცია, რომელიც შეიცავს პერსონალურ მონაცემებს, სახელმწიფო, კომერციულ ან პროფესიულ საიდუმლოებას;

დ) კომერციული საიდუმლოება – ინფორმაცია კომერციული ფასეულობის მქონე გეგმის, ფორმულის, პროცესის, საშუალების თაობაზე ან ნებისმიერი სხვა ინფორმაცია, რომელიც გამოიყენება საქონლის საწარმოებლად, მოსამზადებლად,  გადასამუშავებლად ან მომსახურების გასაწევად, ან/და რომელიც წარმოადგენს სიახლეს ან ტექნიკური შემოქმედების მნიშვნელოვან შედეგს, აგრეთვე სხვა ინფორმაცია, რომლის გამჟღავნებამ შესაძლოა ზიანი მიაყენოს პირის კონკურენტუნარიანობას;
ე) თანამდებობის პირი – „საჯარო სამსახურში ინტერესთა შეუთავსებლობისა და კორუფციის შესახებ" საქართველოს კანონის მე-2 მუხლით გათვალისწინებული თანამდებობის პირი; 

ვ) პროაქტიული გამოქვეყნება − ინფორმაციის თავისუფლების კომისიონერის ნორმატიული აქტით დადგენილი წესით ადმინისტრაციული ორგანოების მიერ საზოგადოებრივი ინტერესის შემცველი საჯარო ინფორმაციის ელექტრონულ რესურსზე განთავსება;
ზ) საჯარო ინფორმაციის ერთიანი საჯარო რეესტრი - საჯარო დაწესებლებაში არსებული საჯარო ინფორმაციის აღრიცხვის, განთავსების, მართვის, შენახვისა და დაცვის სისტემა, რომელიც ემსახურება საჯარო ინფორმაციის სათანადო, სწრაფ, მარტივ და ეფექტურ ხელმისაწვდომობას;
თ) ღია მონაცემი - შეუზღუდავად ხელმისაწვდომი მონაცემი, რომლის დამუშავება და მრავალჯერადი გამოყენება შესაძლებელია ნებისმიერი მიზნითა და დანიშნულებით, წინასწარი თანხმობის გარეშე. ღია მონაცემების გამოყენებისას შესაძლებელია დაწესდეს მოთხოვნა ღია მონაცემთა უცვლელად გამოყენებისა და მისი წარმოშობის წყაროს მითითების შესახებ;
ი) ღია მონაცემების ერთიანი  პორტალი - ღია მონაცემების გამოქვეყნების, ხელმისაწვდომობის, საზოგადოების მიერ მონაცემთა დამუშავებისა და შემდგომი გამოყენების მიზნით საქართველოს მთავრობის მიერ შექმნილი ერთიანი ვებ-რესურსი (data.gov.ge);
კ) აღმასრულებელი პრივილეგია - გადაწყვეტილების მომზადების პროცესში მონაწილე პირის ვინაობის დაცვა გამხელისაგან;
ლ) შიდა მოხმარების დოკუმენტი - მომზადების პროცესში მყოფი ადმინისტრაციულ-სამართლებრივი აქტის, საჯარო დაწესებულების პოლიტიკის განმსაზღვრელი დოკუმენტის, სტრატეგიის, სამოქმედო გეგმის, გეგმის ან სხვა  დოკუმენტის პროექტი, რომლის თაობაზეც მიმდინარეობს მსჯელობა და რომელიც დადგენილი წესით არ არის ხელმოწერილი ან/და მიღებული, აგრეთვე, ამგვართან დაკავშირებული ნებისმიერი სახის ან ფორმის მიმოწერა, ჩანაწერი ან ოქმი.
მ) საჯარო ინფორმაციის  ხელმისაწვდომობის უზრუნველყოფაზე პასუხისმგებელი პირი - საჯარო ინფორმაციის ხელმისაწვდომობის უზრუნველყოფასა და ინფორმაციის პროაქტიულ გამოქვეყნებაზე საჯარო დაწესებულების მიერ განსაზღვრული პირი;

ნ) საჯარო მონაცემთა ბაზა – საჯარო დაწესებულების ან საჯარო მოსამსახურის მიერ სისტემურად შეგროვებული, დამუშავებული და შენახული მონაცემები;
ო) ინფორმაციის თავისუფლების კომისიონერი - თანამდებობის პირი, რომელიც ახორციელებს ამ კანონით გათვალისწინებული მოთხოვნების შესრულების ზედამხედველობას; 

პ) საჯარო ინფორმაციის ასლის გადაღება – საჯარო ინფორმაციის დედნიდან ინფორმაციის ზუსტად გადატანა (ასლის გაკეთება, ჩაწერა, გადაღება) ინფორმაციის მატარებელზე, ტექნიკური საშუალებების გამოყენებით; 

ჟ) საჯარო ინფორმაციის ასლის გადაღების მოსაკრებელი - სავალდებულო გადასახდელი საქართველოს ბიუჯეტში, რომელსაც იხდის საჯარო ინფორმაციის მიღებით დაინტერესებული პირი შესაბამისი ადმინისტრაციული ორგანოს მიერ საჯარო ინფორმაციის ასლის გადაღებისთვის;

რ) საჯარო ინფორმაციის ასლის გადაღების  საფასური – ამ კანონით დადგენილი სავალდებულო გადასახდელი, დამატებული ღირებულების გადასახადის ჩათვლით, რომელიც გადაიხდება შესაბამისი კერძო სამართლის იურიდიული პირის მიერ მითითებულ ანგარიშზე საჯარო ინფორმაციის ასლის გადაღებისთვის.
ს) საჯარო ინტერესის ტესტი -  შეზღუდული კატეგორიის ინფორმაციის მოთხოვნის შემთხვევაში, მისი გაცემის მიზანშეწონილობის განსაზღვრის მიზნით საჯარო დაწესებულების მიერ ინფრომაციის შეზღუდვით დაცულ ლეგიტიმურ ინტერესსა და საჯარო ინტერსს შორის ბალანსის დადგენა (განსაიდუმლოებით მიღებული სიკეთე არსებითად აღემატება საჯარო ინფორმაციის დასაიდუმლოებით დაცულ სიკეთეს ან ინტერესს).
ტ) ზიანის ტესტი - საჯარო ინფორმაციის დასაიდუმლოების მიზნით საჯარო დაწესებულების მიერ ინფრომაციის შეზღუდვით დაცულ ლეგიტიმურ ინტერესსა და საჯარო ინტერსს შორის ბალანსის განსაზღვრა (გასაჯაროება არსებით ზიანს მიაყენებს კანონით დაცულ ლეგიტიმურ ინტერესს).

მუხლი 4. კანონის მოქმედების სფერო
 
ამ კანონის მოქმედება ვრცელდება სახელმწიფო, ადგილობრივი თვითმმართველობის ორგანოებისა და დაწესებულებების, აგრეთვე სხვა პირების საქმიანობაზე, რომლებიც ამ კოდექსის შესაბამისად ითვლებიან საჯარო დაწესებულებებად.
თავი II. ინფორმაციის თავისუფლების პრინციპები
მუხლი 5. საჯარო დაწესებულებათა ღიაობა და ანგარიშვალდებულება
1. ყველას აქვს უფლება თავისუფლად მიიღოს საჯარო ინფორმაცია გარდა კანონით დადგენილი შეზღდვებისა. არავინ არის ვალდებული, მიუთითოს  საჯარო ინფორმაციის მოთხოვნის მოტივი და მიზანი.

2. საჯარო დაწესებულება ვალდებულია საჯარო ინტერესის დაკმაყოფილების, საჯარო დაწესებულების ღიაობისა და ანგარიშვალდებულების ხელშეწყობის მიზნით უზრუნველყოს საჯარო ინფორმაციის ხელმისაწვდომობა.
მუხლი 6. დისკრიმინაციის აკრძალვა საჯარო ინფორმაციის გაცემისას
1. ყველას, მიუხედავად რასისა, კანის ფერისა, ენისა, სქესისა, ასაკისა, მოქალაქეობისა, წარმოშობისა, დაბადების ადგილისა, საცხოვრებელი ადგილისა, ქონებრივი ან წოდებრივი მდგომარეობისა, რელიგიის ან რწმენისა, ეროვნული, ეთნიკური ან სოციალური კუთვნილებისა, პროფესიისა, ოჯახური მდგომარეობისა, ჯანმრთელობის მდგომარეობისა, შეზღუდული შესაძლებლობისა, სექსუალური ორიენტაციისა, გენდერული იდენტობისა და გამოხატვისა, პოლიტიკური ან სხვა შეხედულებისა და ნებისმიერი სხვა ნიშნისა აქვს საჯარო ინფორმაციის მოთხოვნის და მიღების თანაბარი უფლება. 

2. საჯარო ინფორმაციის გაცემისას ამ კანონით პირდაპირ გათვალისწინებული შემთხვევების გარდა, დაუშვებელია განმცხადებლისათვის რაიმე ნიშნით უპირატესობის მინიჭება.
მუხლი 7. საჯარო ინფორმაციის ხელმისაწვდომობა
1. საჯარო ინფორმაცია ღიაა გარდა იმ შემთხვევისა, როდესაც მასზე ხელმისაწვდომობა შეზღუდულია კანონით.

2. საჯარო ინფორმაციის ხელმისაწვდომობის შეზღუდვა დასაშვებია მხოლოდ კანონით გათვალისწინებულ შემთხვევაში, თუ ეს აუცილებელია დემოკრატიულ საზოგადოებაში სახელმწიფო უშიშროების, ტერიტორიული მთლიანობის ან საზოგადოებრივი უსაფრთხოების უზრუნველსაყოფად, დანაშაულის თავიდან ასაცილებლად, ჯანმრთელობის, სხვათა უფლებებისა და თავისუფლებების, ღირსების დასაცავად, კონფიდენციალურად აღიარებული ინფორმაციის გამჟღავნების თავიდან ასაცილებლად ან სასამართლოს დამოუკიდებლობის და მიუკერძოებლობის უზრუნველსაყოფად.  
3. კანონით დადგენილი შეზღუდვების მიუხედავად, შეზღუდვას დაქვემდებარებული საჯარო ინფორმაცია ხელმისაწვდომი უნდა გახდეს, თუ ინფორმაციის ხელმისაწვდომობის საზოგადოებრივი ინტერესი აღემატება ინფორმაციაზე ხელმისაწვდომობის შეზღუდვის ინტერესს.

4. ამ კანონის არც ერთი დებულება არ უნდა იქნეს განმარტებული იმგვარად, რაც გამოიწვევს საქართველოს კონსტიტუციითა და ამ კანონით გათვალისწინებული უფლების მოსპობას ან იმაზე მეტად შეზღუდვას, ვიდრე ეს გათვალისწინებულია საქართველოს კონსტიტუციითა და ამ კანონით. 
მუხლი 8. ინფორმაციის თავისუფლების უფლების შეზღუდვისა და ლეგიტიმური მიზნის პროპორციულობა
ინფორმაციის თავისუფლების უფლების შეზღუდვის შედეგად დაცული სიკეთე უნდა აღემატებოდეს შეზღუდვით გამოწვეულ ზიანს. ამასთანავე, შეზღუდვა უნდა წარმოადგენდეს ლეგიტიმური მიზნის მიღწევის პროპორციულ, ვიწროდ მიმართულ და ნაკლებად შემზღუდავ საშუალებას.

მუხლი 9. საჯარო ინფორმაციის უსასყიდლობა
საჯარო დაწესებულება ვალდებულია უზრუნველყოს საჯარო ინფორმაციის ასლის ხელმისაწვდომობა. დაუშვებელია დაწესდეს რაიმე სახის მოსაკრებელი/საფასური საჯარო  ინფორმაციის გაცემისათვის, გარდა ასლის გადაღებისათვის მოქმედი კანონმდებლობით დადგენილი მოსაკრებლის/საფასურისა. 

თავი III. საჯარო დაწესებულების ვალდებულებები ინფორმაციის თავისუფლების სფეროში. პროაქტიული გამოქვეყნება
მუხლი 10. საჯარო ინფორმაციის შექმნის ვალდებულება
საჯარო დაწესებულება ვალდებულია შექმნას, დაამუშავოს, შეინახოს და მართოს მისთვის კანონმდებლობით დაკისრებული ვალდებულებების შესრულებასთან დაკავშირებული ინფორმაცია ისეთი ფორმით, რომ უზრუნველყოს ინფორმაციის ხელმისაწვდომობის უფლებით სარგებლობა ამ კანონის შესაბამისად. 
მუხლი 11. საჯარო ინფორმაციის პროაქტიული გამოქვეყნება
1. ადმინისტრაციული ორგანო ვალდებულია, საკუთარ ელექტრონულ რესურსზე პროაქტიულად გამოაქვეყნოს ამ კანონის მე-12 მუხლით გათვალისწინებული საჯარო ინფორმაცია, ასევე უფლებამოსილია დამატებით განათავსოს   საზოგადოებრივი ინტერესის შემცველი სხვა საჯარო ინფორმაცია.

2. იმ საჯარო სამართლის იურიდიულ პირებზე, რომლებიც ეწევიან კულტურულ ან/და საგანმანათლებლო საქმიანობას, პროაქტიულად გამოსაქვეყნებელი ინფორმაციის ნუსხას ადგენს ინფორმაციის თავისუფლების კომისიონერი შესაბამისი ნორმატიული აქტით.
3. საზოგადოებრივი ინტერესის განსაზღვრისას საჯარო დაწესებულება ითვალისწინებს ერთი და იგივე საჯარო ინფორმაციის მოთხოვნის მრავალჯერადობას, მაგრამ თორმეტი თვის ვადაში არანაკლებ ხუთი მოთხოვნისა, ინფორმაციის თავისუფლების კომისიონერის რეკომენდაციას ან/და სხვა ისეთ ობიექტურ გარემოებას, რომელიც ადასტურებს საჯარო ინფორმაციის მიმართ საზოგადოებაში არსებულ ინტერესს. 
4. საჯარო დაწესებულება ვალდებულია გამოაქვეყნოს ასევე ამ კანონის 31-ე მუხლის მე-2 პუნქტის საფუძველზე განსაიდუმლოებული საჯარო ინფორმაცია.  
მუხლი 12. პროაქტიულად გამოსაქვეყნებელი საჯარო ინფორმაციის ნუსხა და განახლების პერიოდულობა
1. ადმინისტრაციული ორგანო ვალდებულია უზრუნველყოს საჯარო ინფორმაციის პროაქტიული გამოქვეყნება ინფორმაციის თავისუფლების კომისიონერის ნორმატიული აქტით  დადგენილი წესით. 

2. ადმინისტრაციული ორგანო ვალდებულია პროაქტიულად გამოაქვეყნოს  შემდეგი საჯარო ინფორმაცია:
ა) ადმინისტრაციული ორგანოს სტრუქტურა და ფუნქცი​ების აღწერა;
ბ) ადმინისტრაციული ორგანოსა და მისი სტრუქტურუ​ლი ერთეულების/ტერიტორიული ორგანოების საქმია​ნო​ბის მარეგულირებელი სამართლებრივი აქტები (დე​ბულება/წესდება, შინაგანაწესი);

გ) ადმინისტრაციული ორგანოს საქმიანობის შესახებ წლიური ანგარიში;

დ) ადმინისტრაციული ორგანოს მიერ შემუშავებული სტრა​ტეგიები, კონცეფციები და სამოქმედო გეგმები;

ე) ადმინისტრაციული ორგანოს  ხელმძღვანელის, მოად​გილეების, სტრუქტურული ერთეულების/ტერიტო​რიუ​ლი ორგანოების  ხელმძღვანელების (საჯარო სა​მა​რ​თლის იურიდიული პირების შემთხვევაში − მათი ხე​ლ​მ​ძღვანელებისა და მოადგილეების) შესახებ ინფორ​მაცია: სახელი, გვარი, ფოტოსურათი, ბიოგრაფიული მონაცემები;

ვ) ადმინისტრაციული ორგანოსა და მისი სტრუქ​ტუ​რუ​ლი ერთეულების/ტერიტორიული ორგანოების, ასევე მისი მმართველობის სფეროში შემავალი ორგანიზაციების მისა​მა​რ​თი, ელექტრონული ფოსტის მისამართი და ტელეფო​ნის ნომერი, საზოგადოებასთან ურთიერთობის სამსა​ხუ​რის ტელეფონის ნომერი, ელექტრონული ფოსტის მისამართი, ფაქსის ნომერი, ცხელი ხაზის ნომერი;

ზ) საჯარო ინფორმაციის ხელმისაწვდომობაზე პასუხისმგებელი პირის (პირების) სახელი, გვარი, თანამდებობა,  სამსახურის ელექტრონული ფო​ს​ტა,  სამსახურის ტელეფონისა და ფაქსის ნომრები;

თ) საჯარო ინფორმაციის ხელმისაწვდომობასთან დაკავ​შირებული სამართლებრივი აქტები;

ი) ადმინისტრაციული საჩივრის ფორმები/ნიმუშები და ინფორმაცია გასაჩივრების წესის შესახებ;

კ) 10 დეკემბრის ანგარიში;

ლ) ზოგადი სტატისტიკა საჯარო ინფორმაციის მოთხოვნასა და გაცემასთან დაკავშირებით;

მ) ადმინისტრაციულ ორგანოში გამოცხადებული ვა​კან​ტური პოზიციების ჩამონათვალი, კონკურსის შედე​გები (მხოლოდ კონკურსში გამარჯვებულ პირთა მითითებით) კონკურსის შედეგების გასაჩივრების წესი და პრო​​ცე​დურა;

ნ) ნორმატიული აქტები, რომლებიც განსაზღვრავს ადმინისტრაციულ ორგანოში კონკურსის ჩატარების წესებს;

ო) ადმინისტრაციულ ორგანოში დასაქმებულ პირთა ოდე​ნობა კატეგორიების მითითებით, აგრეთვე გენ​დე​რული თვალსაზრისით;

პ) სახელმწიფო შესყიდვების წლიური გეგმა;

ჟ) ადმინისტრაციული ორგანოს მიერ  სახელმწიფო შეს​ყი​დვების წლიური გეგმის ფარგლებში განხორციე​ლე​ბული სახელმწიფო შესყიდვების შესახებ ინფორმაცია  (მათ შორის ჩანაცვლების განხორციელებისას, წარმომადგენლობითი ხარჯების გაწევისას) მიმწოდებლის, შესყიდვის ობიექტის, შესყიდვის საშუ​ალების, ხელშეკრულების თარიღის, ღირებულებისა და გადარი​ც​ხული თანხების მითითებით;

რ) ინფორმაცია სახელმწიფო ქონების გასხვისებისა და სარგებლობაში გადაცემის შესახებ;

ს) რეკლამის განთავსებაზე გაწეული ხარჯები;

ტ) საჯარო დაწესებულების დამტკიცებული და და​ზუსტებული ბიუჯეტები;

უ) ბიუჯეტის შესრულების შესახებ ინფორმაცია (ნა​ზა​რ​დი ჯამით);

ფ) ინფორმაცია გაცემული სარგოს, დანამატებისა და პრე​მიების კვარტალური ოდენობების შესახებ თანამდე​ბო​ბის პირებზე (ჯამურად)  და სხვა თანამშრომლებზე (ჯამურად); 

ქ) ინფორმაცია ოფიციალურ და სამუშაო ვიზიტებზე გა​წეული  სამივლინებო ხარჯების შესახებ თანამდებო​ბის პირებზე (ჯამურად) და სხვა თანამშრომლებზე  ჯამურად (ცალ-ცალკე ქვეყნის შიგნით და ქვეყნის გა​რეთ განხორციელებული მივლინებების მიხედვით).

ღ) ადმინისტრაციული ორგანოს ბალანსზე რიცხული ავ​ტოსატრანსპორტო საშუალებების ჩამონათვალი მო​დე​ლის;

ყ) ინფორმაცია საწვავის მოხმარებაზე გაწეული ხარჯის შესახებ (ჯამურად);
შ) ავტოსატრანსპორტო საშუალებების ტექნიკურ მომსა​ხურებაზე ხარჯების შესახებ ინფორმაცია (ჯამურად);
ჩ) ადმინისტრაციული ორგანოს  ბალანსზე რიცხული უძრავი ქონების ჩამონათვალი;

ც) ინფორმაცია საერთაშორისო და ადგილობრივ  სატელეფონო საუბ​რებზე  გა​წეული სატელეკომუნიკაციო ხარჯების შესახებ ჯამურად;
ძ) საერთაშორისო და დონორი ორგანიზაციების, უცხო სახელმწიფოთა მთავრობების, სხვა დონის სახელმწიფო ერთეულების მიერ ადმინისტრაციული ორგანოსათვის გამოყო​ფილი ფინანსური დახმარების (გრანტები, კრედიტები) შესახებ ინფორმაცია;

წ) ინფორმაცია ადმინისტრაციული ორგანოს  მიერ გა​ცე​მუ​ლი გრანტების შესახებ, მათ შორის, გრანტის მიმ​ღები, მიზნობრიობა, გრანტის მოცულობა და გადარიც​ხული ოდენობა;

ჭ) საქართველოს საბიუჯეტო კოდექსით გათვალისწინე​ბუ​ლი ფონდებიდან ადმინისტრაციული ორგანოსთვის გამოყოფილი თანხებისა და შესაბამისი სამართლებრივი აქტების  შესახებ ინფორმაცია;

ხ) სამართლებრივი აქტები საქართველოს საბიუჯეტო კოდექსით გათვალისწინებული ფონდებიდან ადმინისტრაციული ორგანოსათვის გამოყოფილი თანხების შესახებ;

ჯ) ნორმატიული აქტები, რომლებიც უშუალოდ არის დაკავშირებული ადმინისტრაციული ორგანოს  საქმი​ანობასთან;

ჰ) ინდივიდუალური სამართლებრივი აქტები, რომ​ლე​ბიც, ადმინისტრაციული ორგანოს შეფასებით, სა​ზო​გადოებრივი ინტერესის შემცველია;

ჰ1) ინფორმაცია იმ მოსაკრებლების, ტარიფებისა და საფა​სურების შესახებ, რომლებიც დადგენილია ან/და რო​მელთა გადახდევინებაც ხდება ადმინისტრაციული ორგანოს  მიერ;
ჰ2 )ინფორმაცია ადმინისტრაციული ორგანოს სერვისების შესახებ; 

ჰ3) ცნობა კოლეგიური ორგანოს სხდომის ჩატარების ადგილის, დროისა და დღის წესრიგის თაობაზე;

ჰ4) კოლეგიური ორგანოს სხდომის ოქმები და გადაწყვეტილებები;

ჰ5 )კოლეგიური ორგანოს წევრების მიერ მოქალაქეთა მიღების გრაფიკი.
3. ამ მუხლით განსაზღვრული პროაქტიულად გამოსაქვეყნებელი საჯარო ინფორმაციის ნუსხა არ არის ამომწურავი. ინფორმაციის თავისუფლების კომისიონერი ადგენს პროაქტიულად გამოსაქვეყნებელი საჯარო ინფორმაციის დამატებით ნუსხას, საჯარო დაწესებულების საქმიანობის თავისებურებისა და უფლებამოსილების გათვალისწინებით.
4. პროაქტიულად გამოსაქვეყნებელი ინფორმაციის განახლება ხდება საჯარო ინფორმაციის ცვლილებისთანავე. ამასთან, ადმინისტრაციული ორგანო ვალდებულია უზრუნველყოს განახლებამდე/შეცვლამდე არსებული ინფორმაციის ელექტრონულ რესურსზე  დაცვა/შენახვა.
თავი IV. საჯარო ინფორმაციის  ერთიანი საჯარო რეესტრი, საჯარო ინფორმაციის ერთიანი პორტალი, საჯარო ინფორმაციის გაცემის უზრუნველყოფაზე პასუხისმგებელი პირი, საჯარო ინფორმაციის წლიური ანგარიში
მუხლი 13. საჯარო ინფორმაციის აღრიცხვა და საჯარო ინფორმაციის  ერთიანი საჯარო რეესტრი
1. საჯარო დაწესებულება ვალდებულია ინფორმაციის ხელმისაწვდომობის მიზნით უზრუნველყოს დაწესებულებაში არსებული საჯარო ინფორმაციის აღრიცხვა, შენახვა და სათანადო ფორმით დაცვა. 

2. ადმინისტრაციული ორგანო ვალდებულია საჯარო ინფორმაციის მიღებიდან, შექმნიდან, დამუშავებიდან ან გამოცემიდან 2 სამუშაო დღის ვადაში ცნობები ამ ინფორმაციის შესახებ შეიტანოს საჯარო ინფორმაციის ერთიან საჯარო რეესტრში. 
3. საჯარო ინფორმაციის ერთიან საჯარო რეესტრში შეტანილ უნდა იქნეს საჯარო ინფორმაციის სათაური, მითითება საკითხზე თუ რას ეხება საჯარო ინფორმაცია, ინფორმაციის მიღების, შექმნის, დამუშავების, ან/და გამოცემის თარიღი,  იმ პირის სახელი, გვარი და თანამდებობა, რომლისაგანაც შემოვიდა ან/და რომელსაც გაეგზავნა ეს ინფორმაცია, ინფორმაციის ნომერი (ასეთის არსებობის შემთხვევაში), ინფორმაციაზე წვდომის კატეგორია, ინფორმაციის სახე (აქტი, ხელშეკრულება, რეზოლუცია, ოქმი, ანგარიში, პრესრელიზი, მემორანდუმი, განცხადება, მოთხოვნა, წინადადება, წერილი და სხვა), ინფორმაციის მატარებლის ფორმა (წერილობითი და ელექტრონული დოკუმენტი, ვიდეო/აუდიო ჩანაწერი და სხვ.) და სხვა აუცილებელი ინფორმაცია.
4. საიდუმლო ინფორმაციის შემთხვევაში საჯარო ინფორმაციის ერთიან საჯარო რეესტრში შეტანილ უნდა იქნეს სათაური გონივრულ ფარგლებში გამოცალკევებადი სახით, აგრეთვე დასაიდუმლოების ნორმატიული საფუძველი და დასაიდუმლოების ვადა. 
5. საჯარო ინფორმაციის ერთიანი საჯარო რეესტრის წარმოებისას ადმინისტრაციული ორგანო პასუხისმგებელია საჯარო ინფორმაციის ერთიან საჯარო რეესტრში შეტანილი  ინფორმაციის სანდოობაზე,  გამოყენებადობასა და საჯარო ინფორმაციის ერთიანი საჯარო რეესტრის სათანადო განახლებაზე. 

6. საჯარო ინფორმაციის ერთიანი საჯარო რეესტრის წარმოების წესები განისაზღვრება ინფორმაციის თავისუფლების კომისიონერის  ნორმატიული  აქტით.

7. საჯარო ინფორმაციის ერთიანი საჯარო რეესტრი შეიძლება შედგებოდეს ადმინისტრაციული ორგანოს მიერ წარმოებული რამდენიმე სახის საჯარო რეესტრისაგან. 
მუხლი 14. ღია მონაცემების ერთიან პორტალზე გამოქვეყნება

1.   ადმინისტრაციული ორგანო ვალდებულია ტექნოლოგიური ნეიტრალიტეტისა და  საჯაროობის პრინციპის დაცვით უზრუნველყოს  მის ხელთ არსებული ღია მონაცემების მანქანა-კითხვად ფორმატში ღია მონაცემების პორტალზე გამოქვეყნება და შემდგომი განახლება. ადმინისტრაციული ორგანო ვალდებულია განსაზღვროს საამისოდ უფლებამოსილი პირი/პირები. 

2.   ღია მონაცემების ერთიან პორტალზე მონაცემთა გამოქვეყნების, მართვის და განახლების წესი, ასევე ღია მონაცემების ერთიანი პორტალით სარგებლობის  პირობები განისაზღვრება საქართველოს მთავრობის ნორმატიული აქტით, რომელსაც საქართველოს მთავრობა ინფორმაციის თავისუფლების კომისიონერთან კონსულტაციის შედეგად გამოსცემს. 
მუხლი 15. საჯარო ინფორმაციის ხელმისაწვდომობის უზრუნველყოფაზე პასუხისმგებელი პირი და მისი უფლებამოსილება
1. საჯარო დაწესებულება ვალდებულია, დაადგინოს საჯარო ინფორმაციის ხელმისაწვდომობის უზრუნველყოფასა და ინფორმაციის პროაქტიულ გამოქვეყნებაზე პასუხისმგებელი პირი.
2. საჯარო დაწესებულება უფლებამოსილია, თავისი სტრუქტურის, საქმიანობის მოცულობისა და ფინანსური შესაძლებლობის გათვალისწინებით, განსაზღვროს საჯარო ინფორმაციის გაცემის უზრუნველყოფაზე პასუხისმგებელი ერთზე მეტი პირი, ან აღნიშნული თანამდებობა შეუთავსოს სხვა მოსამსახურეს. 

3. ინფორმაციის გაცემაზე პასუხისმგებელი პირის არარსებობის შემთხვევაში, ინფორმაციის გაცემაზე პასუხიმგებელია საჯარო დაწესებულების ხელმძღვანელი.

4. საჯარო ინფორმაციის გაცემაზე პასუხისმგებელი პირი:
ა) ახორციელებს ყველა აუცილებელ ღონისძიებას ინფორმაციის მოთხოვნის განცხადებაზე პასუხის გაცემისა და პროაქტიულად გამოსაქვეყნებელი ინფორმაციის პერიოდულად გამოქვეყნების მიზნით;
ბ) უზრუნველყოფს ინფორმაციის შესაბამისი ფორმით მიწოდებას;

გ) დახმარებას უწევს განმცხადებელს ამ კანონით გათვალისწინებულ შემთხვევებში;

დ) იღებს ზომებს ინფორმაციის შენახვის, შენარჩუნების, ადმინისტრირებისა და უსაფრთოხების ხელშეწყობის მიზნით;
ე) მისი საქმიანობის განხორციელებისას ითვალისწინებს საჯარო ინფორმაციის დასაიდუმლოებისა და განსაიდუმლების საფუძვლებს (ზიანის ტესტი,  საზოგადოებრივი ინტერესის ტესტი).
მუხლი 16. საჯარო ინფორმაციის წლიური ანგარიშები და მათი საჯაროობა
1. ადმინისტრაციული ორგანო ვალდებულია ყოველი წლის 10 დეკემბერს გაუგზავნოს ინფორმაციის თავისუფლების კომისიონერს  წინა წლის პირველი დეკემბრიდან მიმდინარე წლის პირველ დეკემბრამდე პერიოდის ამსახველი საჯარო ინფორმაციის ხელმისაწვდომობის ანგარიში, რომლის ასლი გამოსაქვეყნებლად უნდა წარედგინოს საქართველოს იუსტიციის სამინისტროს მმართველობის სფეროში შემავალ საჯარო სამართლის იურიდიულ პირს - „საქართველოს საკანონმდებლო მაცნეს“.
2. ამ მუხლის პირველი პუნქტით გათვალისწინებული ანგარიში უნდა შეიცავდეს შემდეგი სახის ინფორმაციას: 

ა) დაწესებულებაში შესული საჯარო  ინფორმაციის გაცემის მოთხოვნათა რაოდენობა;
ბ) საჯარო ინფორმაციის მოთხოვნის დაკმაყოფილების თაობაზე მიღებულ გადაწყვეტილებათა რაოდენობა;
გ) საჯარო ინფორმაციის მოთხოვნის დაკმაყოფილების თაობაზე გადაწყვეტილების მიმღები  საჯარო მოსამსახურის/დასაქმებულის ვინაობა;
დ) საჯარო ინფორმაციის გაცემის მოთხოვნაზე უარის თქმის თაობაზე მიღებული გადაწყვეტილებათა რაოდენობა; ასევე, ინფორმაცია უმოქმედობით უარის რაოდენობის შესახებ;
ე) იმ საკანონმდებლო აქტების ჩამონათვალი, რომლებსაც დაწესებულება ეყრდნობოდა საჯარო ინფორმაციის გაცემაზე უარის თქმისას;

ვ) საჯარო ინფორმაციის გაცემის მოთხოვნაზე უარის თქმის თაობაზე მიღებული გადაწყვეტილების მიმღები საჯარო მოსამსახურის/დასაქმებულის ვინაობა;

ზ) ჩამონათვალი ამ კანონით გათვალისწინებულ საკითხებზე საჩივრის წარდგენასთან  დაკავშირებით, მათ შორის საჩივრების რაოდენობის, მათი დაკმაყოფილების, ნაწილობრივ დაკმაყოფილების ან უარის თქმის თაობაზე;

თ) ჩამონათვალი საჯარო ინფორმაციის გაუცემლობის გამო სასამართლოს მიერ საჯარო დაწესებულებისათვის მხარის სასარგებლოდ გადახდილი თანხების შესახებ, ასევე  ამ კანონით გათვალისწინებული სამართალდარღვევის ჩადენის და  კომისიონერის მიერ დადებული ჯარიმის ოდენობის მითითებით;

ი) ჩამონათვალი კომერციულ საიდუმლოებად ცნობის, განსაიდუმლების თაობაზე მიღებულ გადაწყვეტილებათა რაოდენობის შესახებ;

კ) კოლეგიური საჯარო დაწესებულების მიერ საკუთარი სხდომის დახურვის შესახებ მიღებული გადაწყვეტილებების ოდენობა იმ საკანონმდებლო აქტების მითითებით, რომელსაც ამ გადაწყვეტილების მიღებისას ეყრდნობოდა;
ლ) ინფორმაცია ადმინისტრაციული ორგანოს მიერ პერსონალური მონაცემების შეგროვების, დამუშავების, შენახვისა და სხვისთვის გადაცემის თაობაზე;

ო) ინფორმაცია საჯარო მონაცემთა ბაზების დამუშავების, შენახვისა და სხვისთვის გადაცემის თაობაზე;

მ) მომეტებული საზოგადოებრივი ინტერესის საფუძველზე განსაიდუმლოებული ან/და გამოქვეყნებული საჯარო ინფორმაციის შესახებ ნუსხა;

ნ) ინფორმაცია შეზღუდული შესაძლებლობის ან სხვა განსაკუთრებული საჭიროების მქონე პირისათვის შესაბამისი მხარდაჭერის აღმოჩენის რაოდენობის მითითებით.  
3. საქართველოს იუსტიციის სამინისტროს მმართველობის სფეროში შემავალი საჯარო სამსახურის იურიდიული პირი - „საქართველოს საკანონმდებლო მაცნე“ ვალდებულია, 10 დეკემბრის ანგარიშები გამოაქვეყნოს მათი მიღებიდან  10 კალენდარული დღის ვადაში. 

4. ანგარიშის ერთიან ფორმას ადგენს  ინფორმაციის თავისუფლების კომისიონერი, რომელიც უფლებამოსილია დამატებით განსაზღვროს იმ ინფორმაციის ჩამონათვალი, რომელიც ამ მუხლით გათვალისწინებულ ანგარიშში უნდა აისახოს.

კარი II. საჯარო ინფორმაციის მოთხოვნა, ვადები, საჯარო ინფორმაციის ხელმისაწვდომობის შეზღუდვა

თავი V. საჯარო ინფორმაციის მოთხოვნა და გაცემა, საჯარო ინფორმაციის დამუშავება, გასაჩივრება, ზიანის ანაზღაურება

მუხლი 17. საჯარო ინფორმაციის მოთხოვნა 
1. ყველას აქვს უფლება მოითხოვოს საჯარო ინფორმაცია მიუხედავად მისი ფიზიკური ფორმისა და შენახვის მდგომარეობისა, ასევე აირჩიოს საჯარო ინფორმაციის მიღების ფორმა, აგრეთვე გაეცნოს ინფორმაციას დედანში. თუ არსებობს დედნის დაზიანების საფრთხე, საჯარო დაწესებულება ვალდებულია უზრუნველყოს მისი გაცნობის შესაძლებლობა ზედამხედველობის ქვეშ ან წარუდგინოს სათანადო წესით დამოწმებული ასლი.

2. საჯარო ინფორმაციის მისაღებად პირი წარადგენს განცხადებას.  განმცხადებელს,  საჯარო ინფორმაციის გამოთხოვისას,  უფლება აქვს არ მიუთითოს საჯარო ინფორმაციის მოთხოვნის მოტივი ან მიზანი. 

მუხლი 18. საჯარო ინფორმაციის მოთხოვნის ფორმა
1. საჯარო ინფორმაციის მისაღებად პირი წარადგენს წერილობით განცხადებას  ან/და გამოითხოვს ინფორმაციას ელექტრონული ფორმით, საჯარო დაწესებულების ელექტრონული რესურსების ან საქართველოს მთავრობის მიერ შექმნილი ერთიანი ვებ-რესურსის (data.gov.ge) საშუალებით; 
2. დემოკრატიულ საზოგადოებაში ინფორმაციის თავისუფლების შესახებ კანონის მიზნის გათვალისწინებით, საჯარო დაწესებულება უზრუნველყოფს  კომუნიკაციის სხვა საშუალებებით საჯარო ინფორმაციის გამოთხოვის თაობაზე ზეპირი განცხადების მიღებას.
3. ამ მუხლით გათვალისწინებული ზეპირი განცხადების წარდგენისას, საჯარო ინფორმაციის გაცემის უზრუნველყოფაზე პასუხისმგებელი პირი ვალდებულია  შეავსოს  შესაბამისი ფორმა და ამ კანონით დადგენილი წესით გაატაროს საჯარო ინფორმაციის ერთიან საჯარო რეესტრში.
4. განცხადების ელექტრონულად წარდგენის, რეგისტრაციისა და მიღების უნიფიცირებულ წესს ნორმატიული აქტით ამტკიცებს ინფორმაციის თავისუფლების კომისიონერი. 

მუხლი 19. განცხადება საჯარო ინფორმაციის მოთხოვნის თაობაზე

1. განცხადება საჯარო ინფორმაციის მოთხოვნის თაობაზე უნდა შეიცავდეს:

ა) იმ საჯარო დაწესებულების დასახელებას, რომელსაც მიმართავს განმცხადებელი;  

ბ) განმცხადებლის ვინაობასა და მისამართს;  

გ) მოთხოვნას; 

დ) განცხადების წარდგენის თარიღსა და განმცხადებლის ხელმოწერას. განცხადების ელექტრონული ფორმით წარდგენისას პირი თავისუფლდება ხელმოწერის ვალდებულებისაგან. 

ე) განცხადებაზე დართული საბუთების ნუსხას, მათი არსებობის შემთხვევაში. 

ვ) მითითებას საჯარო ინფორმაციის მიღების სასურველი ფორმის შესახებ. 

2. თუ განმცხადებელი არ უთითებს საჯარო ინფორმაციის მიღების სასურველი ფორმის შესახებ, საჯარო ინფორმაცია წერილობითი ფორმით გაიცემა.

3. სხვისი პერსონალური მონაცემებისა ან კომერციული საიდუმლოების გამოთხოვის თაობაზე განცხადების შეტანისას განმცხადებელი შესაბამისი პირის სანოტარო წესით დამოწმებულ თანხმობას წარადგენს.

მუხლი 20. განცხადების რეგისტრაცია 

1. საჯარო დაწესებულება ვალდებულია განცხადება მიღების დღესვე, ან საჭიროების შემთხვევაში არაუგვიანეს მეორე სამუშაო დღისა, გაატაროს რეგისტრაციაში  საჯარო ინფორმაციის ერთიან რეესტრში კანონმდებლობით დადგენილი წესით  და მიანიჭოს რეგისტრაციის თარიღი და ნომერი. 

2. ამ კანონის 22-ე მუხლის მე-3 პუნქტის გათვალისწინებულ შემთხვევაში, საჯარო დაწესებულება ვალდებულია დაუყოვნებლივ დაარეგისტრიროს განცხადება შესაბამისი დროის მითითებით. 

3. საჯარო დაწესებულება ვალდებულია განმცხადებელს განცხადების რეგისტრაციისთანავე გადასცეს/გაუგზავნოს  განცხადების რეგისტრაციაში გატარების დადასტურება და მინიჭებული ნომერი.

4. საჯარო დაწესებულება განცხადების მიღებისთანავე ამოწმებს განცხადების შესაბამისობას ამ კანონის მე-19 მუხლით დადგენილ ფორმალურ მოთხოვნებთან. ხარვეზის არსებობის შემთხვევაში, აღნიშნულის თაობაზე განმცხადებელს 2  სამუშაო დღის ვადაში   ეცნობება და ხარვეზის შევსებისთვის განესაზღვრება გონივრული ვადა, მაგრამ არანაკლებ 5 სამუშაო დღისა. 
5. განცხადება რეგისტრაციისთანავე უნდა გადაეცეს ინფორმაციის გაცემის უზრუნველყოფაზე პასუხისმგებელ პირს.

მუხლი 21. საჯარო დაწესებულების მხარდაჭერის ვალდებულება
საჯარო დაწესებულება ვალდებულია შესაბამისი მხარდაჭერა აღმოუჩინოს შეზღუდული შესაძლებლობის ან სხვა განსაკუთრებული საჭიროების მქონე პირს საჯარო ინფორმაციის მიღების მიზნით განცხადების შედგენისას, მათ შორის, უზრუნველყოს პირის ზეპირად გამოხატული მოთხოვნის წერილობით ფორმაში გადატანა ყველა შესაბამისი რეკვიზიტის მითითებით და გადასცეს მისი მოთხოვნის საფუძველზე შედგენილი განცხადების ასლი, რეგისტრაციის დადასტურება და ნომერი. 

მუხლი 22. საჯარო ინფორმაციის გაცემის პროცედურა და ვადები

1. საჯარო დაწესებულება ვალდებულია გასცეს საჯარო ინფორმაცია რაც შეიძლება სწრაფად, მაგრამ არა უგვიანეს 3 სამუშაო დღისა. 

2. საჯარო დაწესებულებაში დარეგისტრირებული განცხადებების დაკმაყოფილება ხდება მარტივი რიგითობის გათვალისწინებით, გარდა ამ მუხლის მე-3 პუნქტით გათვალისწინებული შემთხვევისა.

3. თუ განცხადებაში მოთხოვნილი ინფორმაციის გაცემა აუცილებელია ადამიანის სიცოცხლის, ჯანმრთელობის, პირადი თავისუფლების,  გარემოს და საზოგადოებრივი უსაფრთხოების დაცვისათვის და არსებობს ამ სიკეთეების ხელყოფის მყისიერი და რეალური საფრთხე,  საჯარო დაწესებულება ვალდებულია ინფორმაცია გასცეს დაუყოვნებლივ, ხოლო, თუ ეს ობიექტურად შეუძლებელია, არაუგვიანეს 48 საათისა. მყისიერი და რეალური საფრთხის არსებობის შესახებ წარმოდგენილი უნდა იქნეს დასაბუთებული განცხადება. 
4. ამ მუხლის პირველ პუნქტში მითითებული საჯარო ინფორმაციის გაცემის ვადა შესაძლებელია გაიზარდოს 10 სამუშაო დღემდე, თუ საჯარო ინფორმაციის მოთხოვნაზე პასუხის გაცემა მოითხოვს:

ა) საჯარო დაწესებულების სისტემაში შემავალ ან მმართველობის სფეროში მოქმედ საჯარო დაწესებულებიდან, ტერიტორიული ორგანოდან ან ფილიალიდან  ინფორმაციის მოძიებას და დამუშავებას; 

ბ) მის სტრუქტურულ ქვედანაყოფთან, ტერიტორიულ ორგანოსთან, ფილიალთან ან სხვა საჯარო დაწესებულებასთან კონსულტაციას; 

გ) მნიშვნელოვანი მოცულობის ერთმანეთთან დაუკავშირებელი ინფორმაციის დამუშავებას ამ კანონის 23-ე მუხლით  დადგენილი წესითა და ფარგლებით. 

5. თუ საჯარო ინფორმაციის გაცემისათვის საჭიროა 10 სამუშაო დღე, საჯარო დაწესებულება ვალდებულია შესაბამისი საფუძვლის მითითებით განმცხადებელს  წერილობით აცნობოს ამის შესახებ განცხადების რეგისტრაციიდან არაუგვიანეს 3 დღისა.
6. საჯარო ინფორმაციის პროაქტიულად გამოქვეყნება არ ათავისუფლებს საჯარო დაწესებულებას იმავე ან სხვა საჯარო ინფორმაციის მოთხოვნის შემთხვევაში მისი დადგენილი წესით გაცემის ვალდებულებისგან.

მუხლი 23. საჯარო ინფორმაციის დამუშავება

1. საჯარო დაწესებულება ვალდებულია ინფორმაციის გაცემის მიზნით დაამუშავოს დაწესებულებაში არსებული საჯარო ინფორმაცია, თუ განცხადებით გათვალისწინებული მოთხოვნის დაკმაყოფილება საჭიროებს:
ა) მოთხოვნილი ინფორმაციიდან საიდუმლო ინფორმაციის ან პერსონალური მონაცემების შემცველი ინფორმაციის დაშტრიხვას ან დაფარვას; 
ბ) ცალკეული ინფორმაციის, მათ შორის, ერთმანეთთან დაუკავშირებელი ინფორმაციის,  ამოღებას, ამოკრებას, გამოცალკევებას, დახარისხებას, სისტემატიზაციას ან/და შეკავშირებას შესაბამისი დოკუმენტის შექმნის გზით. 
2. საჯარო დაწესებულების მიერ ამ მუხლის პირველი პუნქტის „ა“ ქვეპუნქტის შესაბამისად დამუშავებული ინფორმაცია უნდა შეიცავდეს დაშტრიხულ ან დაფარულ მონაკვეთებს.

3. ამ მუხლის პირველი პუნქტის „ბ“ ქვეპუნქტის შესაბამისად დასამუშავებელი ინფორმაციის დიდი მოცულობა არ შეიძლება გახდეს ინფორმაციის გაცემაზე უარის თქმის საფუძველი. საჯარო დაწესებულება ვალდებულია დასაბუთებული გადაწყვეტილებით სრულად გასცეს მის ხელთ არსებული  საჯარო ინფორმაცია, საიდუმლო ინფორმაციის ან პერსონალური მონაცემების შემცველი მონაკვეთების დაშტრიხვის ან დაფარვის გზით, რაც განმცხადებელს მისცემს მისთვის სასურველი მიზნით ინფორმაციის დამუშავების შესაძლებლობას.

მუხლი 24. არაგონივრული მოცულობის საჯარო ინფორმაციის მოთხოვნა
1. საჯარო დაწესებულება უფლებამოსილია არ გასცეს მოთხოვნილი საჯარო ინფორმაცია, თუ დაინტერესებული პირი ბოროტად იყენებს საჯარო ინფორმაციის ხელმისაწვდომობის უფლებას. საჯარო ინფორმაციის ხელმისაწვდომობის უფლების ბოროტად გამოყენებად მიიჩნევა, თუ მოთხოვნილი ინფორმაცია  არაგონივრულად დიდი მოცულობისაა, რომლის დამუშავება/გაცემა საჯარო დაწესებულების მხრიდან საჭიროებს მის ხელთ არსებული რესურსების მიმართ არაპროპორციულ ძალისხმევას, რაც არსებითად შეაფერხებს საჯარო დაწესებულების მუშაობას.
2. საჯარო დაწესებულების მიერ ამ მუხლის პირველი პუნქტის საფუძველზე მიღებული დასაბუთებული გადაწყვეტილება ინფორმაციის გაცემაზე უარის თქმის თაობაზე დაუყოვნებლივ ეგზავნება ინფორმაციის თავისუფლების კომისიონერს. 

მუხლი 25. საჯარო ინფორმაციის მოთხოვნის გადაგზავნა სხვა საჯარო დაწესებულებაში 

1. თუ განცხადებით მოთხოვნილი საკითხი მიეკუთვნება სხვა საჯარო დაწესებულების უფლებამოსილებას, საჯარო დაწესებულება ვალდებულია ამის აღმოჩენისთანავე, მაგრამ განცხადების რეგისტრაციიდან არა უგვიანეს 3 სამუშაო დღისა, შესაბამისი დასაბუთებით, გადაუგზავნოს განცხადება და მასზე დართული საბუთები უფლებამოსილ საჯარო დაწესებულებას  და  ამის შესახებ დაუყოვნებლივ  აცნობოს განმცხადებელს.

2. თუ ინფორმაციის თავისუფლების საკითხებზე საჩივრის განხილვა/გადაწყვეტა მიეკუთვნება სხვა საჯარო დაწესებულების უფლებამოსილებას, საჯარო დაწესებულება ვალდებულია ამის აღმოჩენისთანავე, მაგრამ საჩივრის რეგისტრაციიდან არა უგვიანეს 3 სამუშაო დღისა, შესაბამისი დასაბუთებით, გადაუგზავნოს საჩივარი და მასზე დართული საბუთები უფლებამოსილ საჯარო დაწესებულებას  და  ამის შესახებ დაუყოვნებლივ აცნობოს საჩივრის წარმდგენ პირს.

3. თუ განცხადებაში აღნიშნული საკითხი სასამართლოს განსჯადია ან  შეუძლებელია განცხადებაში აღნიშნულ საკითხზე უფლებამოსილი საჯარო დაწესებულების დადგენა, საჯარო დაწესებულება ამის აღმოჩენისთანავე, მაგრამ მოთხოვნის რეგისტრაციიდან არა უგვიანეს 3 სამუშაო დღისა, განცხადებას შესაბამისი დასაბუთებით დაუბრუნებს განმცხადებელს. 
მუხლი 26. უარი საჯარო ინფორმაციის გაცემაზე და მისი დასაბუთება

1. საჯარო დაწესებულება ინფორმაციის გაცემაზე უარის თქმის შემთხვევაში ვალდებულია განცხადების წარდგენიდან 3 დღის ვადაში განმცხადებელს წერილობით აცნობოს დასაბუთებული გადაწყვეტილება. ასევე გადაწყვეტილებაში უნდა მიეთითოს პირის უფლება გასაჩივრების თაობაზე, გასაჩივრების ვადა და საჩივრის განმხილველი დაწესებულება. 

2. გადაწყვეტილებას საჯარო ინფორმაციის გაცემაზე უარის თქმის თაობაზე იღებს საჯარო დაწესებულების ინფორმაციის ხელმისაწვდომობაზე პასუხისმგებელი პირი. ინფორმაციის გაცემის დადგენილი ვადების დარღვევა ჩაითვლება ინფორმაციის გაცემაზე უარის თქმად. 

მუხლი 27. ინფორმაციის თავისუფლებასთან დაკავშირებით საჩივრის/სარჩელის წარდგენა
1. დაინტერესებულ მხარეს უფლება აქვს გაასაჩივროს ადმინისტრაციული ორგანოს მიერ გამოცემული ინფორმაციის თავისუფლებასთან დაკავშირებული ადმინისტრაციულ-სამართლებრივი აქტი.
2. ინფორმაციის თავისუფლებასთან დაკავშირებულ საჩივარს განიხილავს და გადაწყვეტს ადმინისტრაციულ-სამართლებრივი აქტის გამომცემი ადმინისტრაციული ორგანო, თუ იქ არსებობს ადმინისტრაციულ-სამართლებრივი აქტის გამომცემი თანამდებობის პირის ან სტრუქტურული ქვედანაყოფის ზემდგომი თანამდებობის პირი. ადმინისტრაციული ორგანოს ხელმძღვანელი თანამდებობის პირის მიერ გამოცემული ადმინისტრაციულ-სამართლებრივი აქტის თაობაზე წარდგენილ საჩივარს განიხილავს და გადაწყვეტს ზემდგომი ადმინისტრაციული ორგანო. 
3. დაინტერესებული მხარე უფლებამოსილია ამ მუხლის მე-2 პუნქტით გათვალისწინებლი საჩივრის განხილვაზე გამოტანილი გადაწყვეტილება ინფორმაციის თავისუფლების კომისიონერთან გაასაჩივროს. 
4. ამ მუხლის მე-2 პუნქტით გათვალისწინებული ადმინისტრაციულ-სამართლებრივი აქტის გამომცემი თანამდებობის პირის ან სტრუქტურული ქვედანაყოფის ზემდგომი თანამდებობის პირის არარსებობის შემთხვევაში დაინტერესებული პირი უფლებამოსილია ინფრომაციის თავისუფლებასთან დაკავშრებული საჩივრით მიმართოს კომისიონერს.

5. პირს შეუძლია თავის უფლებათა და თავისუფლებათა დასაცავად მიმართოს სასამართლოს საქართველოს ადმინისტრაციული საპროცესო კოდექსით დადგენილი წესით.
6. ინფორმაციის თავისუფლებასთან დაკავშირებულ ადმინისტრაციულ საჩივარს  ზემდგომი საჯარო დაწესებულება/თანამდებობის პირი/ინფორმაციის თავისუფლების კომისიონერი განიხილავს და გადაწყვეტილებას იღებს 20 სამუშაო დღის ვადაში. თუ გადაწყვეტილების მისაღებად საჭიროა მეტი ვადა, მაშინ ზემდგომი საჯარო დაწესებულება/თანამდებობის პირი/ინფორმაციის თავისუფლების კომისიონერი დასაბუთებული გადაწყვეტილებით უფლებამოსილია გააგრძელოს ვადა, მაგრამ არა უმეტეს ათი სამუშაო დღისა. ვადის გაგრძელების შესახებ დაუყოვნებლივ უნდა ეცნობოს დაინტერესებულ პირს.

7. ინფორმაციის თავისუფლებასთან დაკავშირებულ ადმინისტრაციულ დავას განიხილავს სასამართლო  და გადაწყვეტილებას იღებს  ერთი თვის ვადაში. 

8. ინფორმაციის თავისუფლებასთან დაკავშირებულ ადმინისტრაციულ დავაზე სასამართლო ბაჟი არ გადაიხდევინება, თუ განმცხადებელმა სასამართლოსადმი მიმართვამდე გამოიყენა ინფორმაციის თავისუფლების კომისიონერისათვის საჩივრის წარდგენის შესაძლებლობა.

მუხლი 28.  გადაწყვეტილების გაუქმება ან შეცვლა. ზიანის ანაზღაურება 
1. დაინტერესებულ პირს  უფლება აქვს მოქმედი კანონმდებლობით დადგენილი წესით მიმართოს სასამართლოს საჯარო დაწესებულების გადაწყვეტილების გაუქმების ან შეცვლის მოთხოვნით, აგრეთვე მოითხოვოს ქონებრივი და არაქონებრივი ზიანის ანაზღაურება: 

ა) საჯარო ინფორმაციის გაცემაზე უარის თქმის, კოლეგიური საჯარო დაწესებულების სხდომის სრული ან ნაწილობრივი დახურვის, აგრეთვე საჯარო ინფორმაციის გასაიდუმლოებისას; 

ბ) არასწორი საჯარო ინფორმაციის შექმნისა და დამუშავებისათვის; 

გ) საჯარო დაწესებულების ან საჯარო მოსამსახურის მიერ ამ კანონის სხვა მოთხოვნათა დარღვევისას. 

2. ინფორმაციის თავისუფლების დავაზე მტკიცების ტვირთი მოპასუხე საჯარო დაწესებულებას ეკისრება.
თავი VI. საჯარო ინფორმაციის ხელმისაწვდომობის შეზღუდვა
მუხლი 29. ინფორმაცია, რომლის ხელმისაწვდომობა შეზღუდულია


1. სახელმწიფო, კომერციულ და პროფესიულ საიდუმლოებას მიკუთვნებული ინფორმაცია, ასევე კანონით განსაზღვრული პერსონალური მონაცემები დაცულია გამხელისაგან.

2. საჯარო ინფორმაციაზე ხელმისაწვდომობა ასევე შეზღუდულია:

ა) შიდა მოხმარების დოკუმენტებზე;

ბ) აღმასრულებელი პრივილეგიით დაცულ ინფორმაციაზე. 
მუხლი 30. ინფორმაცია რომლის დასაიდუმლოება დაუშვებელია

1. ყველას აქვს უფლება იცოდეს:


ა) ინფორმაცია გარემოსდაცვით საკითხებთან, გარემოსდაცვით სფეროში გადაწყვეტილებების მიღების პროცესთან დაკავშირებით, აგრეთვე მონაცემები იმ საშიშროების თაობაზე, რომელიც სიცოცხლეს ან ჯანმრთელობას ემუქრება; 

ბ) საჯარო დაწესებულების საქმიანობის ძირითადი პრინციპები და მიმართულებები,  ბიუჯეტი, დებულებები,  საჯარო დაწესებულებათა საქმიანობასთან დაკავშირებული     ან მათ მიერ მომზადებული ანგარიშები. საჯარო  ფუნქციის განმახორციელებელი იურიდიული პირების ანგარიშები;

გ) საჯარო დაწესებულების სტრუქტურის აღწერა, მოსამსახურეთა  ფუნქციების განსაზღვრისა და განაწილების, აგრეთვე გადაწყვეტილებათა მიღების წესი;

დ) საჯარო დაწესებულების თანამდებობის პირთა ვინაობა, სამსახურებრივი მისამართი, ინფორმაცია მათი განათლების შესახებ, რომელთაც უკავიათ თანამდებობა ან ევალებათ საჯარო ინფორმაციის გასაიდუმლოება ან საზოგადოებასთან ურთიერთობა და მოქალაქეთათვის ინფორმაციის მიწოდება; ასევე საჯარო მოსამსახურეთა/დასაქმებულთა ვინაობა, თანამდებობა და სამსახურებრივი მისამართი.
ე) ინფორმაცია საჯარო დაწესებულების თანამდებობის პირებზე/საჯარო მოსამსახურეებზე/დასაქმებულებზე გაცემული თანამდებობრივი სარგოების, დანამატის,  პრემიების და საქართველოს კანონმდებლობით გათვალისწინებული მატერიალური წახალისების შესახებ;

ვ) კოლეგიურ საჯარო დაწესებულებაში გადაწყვეტილების მისაღებად გამართული ღია კენჭისყრის შედეგები;

ზ) არჩევით თანამდებობაზე პირის არჩევასთან დაკავშირებული ნებისმიერი ინფორმაცია;

თ) საჯარო დაწესებულების საქმიანობის შესახებ აუდიტორული ანგარიშები და დასკვნები, აგრეთვე სასამართლოს მასალები იმ საქმეებზე, რომელშიც საჯარო დაწესებულება მხარეს წარმოადგენს;

ი) საჯარო დაწესებულების გამგებლობაში არსებული საჯარო მონაცემთა ბაზის სახელწოდება და ადგილსამყოფელი, აგრეთვე საჯარო მონაცემთა ბაზისათვის პასუხისმგებელი პირის ვინაობა და სამსახურებრივი მისამართი;

კ) საჯარო დაწესებულების მიერ მონაცემთა შეგროვების, დამუშავების, შენახვისა და გავრცელების მიზნები, გამოყენების სფეროები და სამართლებრივი საფუძველი;

ლ) საჯარო მონაცემთა ბაზაში მისი პერსონალური მონაცემების არსებობა ან არარსებობა, აგრეთვე მათი გაცნობის წესი, მათ შორის, იმ პროცედურისა, რომლითაც მოხდება პირის იდენტიფიკაცია, თუ პირმა (მისმა წარმომადგენელმა) შეიტანა მოთხოვნა თავის შესახებ მონაცემების გაცნობის ან მათში ცვლილების თაობაზე;

მ) იმ პირთა კატეგორია, რომელთაც კანონით უფლება აქვთ გაეცნონ საჯარო მონაცემთა ბაზაში არსებულ პერსონალურ მონაცემებს;

ნ) საჯარო მონაცემთა ბაზაში არსებულ მონაცემთა შემადგენლობა, წყაროები და იმ პირთა კატეგორია, რომელთა შესახებ გროვდება, მუშავდება და ინახება ინფორმაცია;

ო) ინფორმაცია ადმინისტრაციულ  ხელშეკრულებათა/შეთანხმებათა შესახებ;


პ) ინფორმაცია იურიდიული პირების დომინანტური როლისა და ბუნებრივი მონოპოლიების შესახებ;
ჟ) საქართველოს კანონმდებლობით გათვალისწინებული ლიცენზირებული საქმიანობის განხორციელებასთან დაკავშირებული ინფორმაცია;

რ) ინფორმაცია უსაფრთხო სამუშაო პირობების დაცვის, ასევე საკვები პროდუქციის ჯანმრთელობისათვის უსაფრთხოების დამადასტურებელი ინფორმაცია;

ს) მონაცემები პირის გადახდისუუნარობის შესახებ;

ტ) სახელმწიფო წიაღისა და სახელმწიფო წყლის შესახებ ინფორმაცია;
უ) ყველა სხვა ინფორმაცია, რომელიც კანონით გათვალისწინებულ შემთხვევებში და დადგენილი წესით არ არის მიჩნეული საიდუმლო ინფორმაციად, არ მიეკუთვნება  შემუშავების პროცესში მყოფ დოკუმენტებსა და/ან აღმასრულებელი პრივილეგიით დაცულ ინფორმაციას.

მუხლი 31. საჯარო ინფორმაციის დასაიდუმლოებისა და განსაიდუმლოების საფუძვლები

1. საჯარო ინფორმაცია დასაიდუმლოვდება, თუ სახეზეა შემდეგ გარემოებათა ერთობლიობა: 

ა) საჯარო ინფორმაციის დასაიდუმლოებას პირდაპირ ითვალისწინებს კანონი;

ბ) საჯარო ინფორმაციის დასაიდუმლოება ემსახურება დემოკრატიულ საზოგადოებაში სახელმწიფო უშიშროების, ტერიტორიალური მთლიანობის ან საზოგადოებრივი უსაფრთხოების უზრუნველყოფას, დანაშაულის თავიდან აცილებას, ჯანმრთელობის, სხვათა უფლებებისა და თავისუფლებების, ღირსების დაცვას, კონფიდენციალურად აღიარებული ინფორმაციის გამჟღავნების თავიდან აცილებას ან სასამართლოს დამოუკიდებლობის და მიუკერძოებლობის უზრუნველყოფას;   

გ) საჯარო ინფორმაციის დასაიდუმლოება აუცილებელია  დემოკრატიულ საზოგადოებაში, წარმოადგენს მიზნის მიღწევის ერთადერთ საშუალებას და მისი გასაჯაროება არსებით ზიანს მიაყენებს კანონით დაცულ ლეგიტიმურ ინტერესს (ზიანის ტესტი).

2. დემოკრატიულ საზოგადოებაში აუცილებელი საზოგადოებრივი ინტერესის  არსებობისას საჯარო დაწესებულება ვალდებულია უზრუნველყოს საიდუმლო  ინფორმაციის ხელმისაწვდომობა, თუ განსაიდუმლოებით მიღებული სიკეთე არსებითად აღემატება საჯარო ინფორმაციის დასაიდუმლოებით დაცულ სიკეთეს ან ინტერესს (საზოგადოებრივი ინტერესის ტესტი).    

3. საჯარო დაწესებულება ვალდებულია, დაასაბუთოს გადაწყვეტილება საჯარო ინფორმაციის დასაიდუმლოებისა და განსაიდუმლოების შესახებ. 

4. განმცხადებელი უფლებამოსილია მიუთითოს უპირატესი საზოგადოებრივი ინტერესის არსებობასა და ინფორმაციის გასაჯაროების აუცილებლობაზე. 

  5. თუ კანონით სხვა რამ არ არის დადგენილი,  საჯარო დაწესებულება უფლებამოსილია საკუთარი ინიციატივით შეამოწმოს უკვე დასაიდუმლოებული ინფორმაციის დასაიდუმლოების მიზანშეწონილობა დაცულ ლეგიტიმურ მიზანთან მიმართებით და იმსჯელოს განსაიდუმლოების თაობაზე.  


მუხლი 32. პერსონალური მონაცემების საიდუმლოება 

1. საჯარო დაწესებულება ვალდებულია არ გასცეს პერსონალურ მონაცემებს მიკუთვნებული ინფორმაცია თვით ამ პირის თანხმობის ან კანონით გათვალისწინებულ შემთხვევებში სასამართლოს დასაბუთებული გადაწყვეტილების ან საზოგადოებრივი ინტერესის არსებობის გარეშე.


2. პერსონალური მონაცემებთან დაკავშირებული ინფორმაციის თავისუფლების საკითხები წესრიგდება ამ კანონით და  „პერსონალურ მონაცემთა  დაცვის შესახებ“ საქართველოს კანონით.

მუხლი  33. კომერციული საიდუმლოება 
1. კომერციული საიდუმლოება არ შეიძლება იყოს ისეთი ინფორმაცია, რომლის დასაცავად ინფორმაციის მესაკუთრეს არ განუხორციელებია სათანადო ზომები.

2. ინფორმაცია ადმინისტრაციული ორგანოს შესახებ არ წარმოადგენს კომერციულ საიდუმლოებას. 

3. ინფორმაციის წარდგენისას პირი ვალდებულია მიუთითოს და დაასაბუთოს, რომ ეს ინფორმაცია მისი კომერციული საიდუმლოებაა. საჯარო დაწესებულება ვალდებულია 10 დღის ვადაში განიხილოს ინფორმაციის კომერციულ საიდუმლოებად მიჩნევის საკითხი. თუ ინფორმაციის წარდგენისას საჯარო დაწესებულება არ მიიჩნევს ამ ინფორმაციას კომერციულ საიდუმლოებად, იგი იღებს გადაწყვეტილებას მისი ღიაობის თაობაზე, რასაც დაუყოვნებლივ აცნობებს შესაბამის პირს. გადაწყვეტილების დადგენილი წესით გაცნობიდან/ჩაბარებიდან 15 დღის შემდეგ ინფორმაცია ხდება ღია, თუ პირმა, რომლის საკუთრებაცაა ეს ინფორმაცია, ამ ვადის გასვლამდე ამ კანონით დადგენილი წესით არ გაასაჩივრა ინფორმაციის განსაიდუმლების თაობაზე მიღებული გადაწყვეტილება, რაც დაუყოვნებლივ უნდა აცნობოს საჯარო დაწესებულებას. 

4. საჯარო დაწესებულება ვალდებულია დაინტერესებული პირის მიერ სხვისი კომერციული საიდუმლოების მოთხოვნისას, აღნიშნულის შესახებ დაუყოვნებლივ შეატყობინოს იმ პირს, რომელსაც ეკუთვნის აღნიშნული ინფორმაცია და ჩართოს წარმოებაში. წარმოების პროცესში საჯარო დაწესებულება არკვევს კომერციული საიდუმლოების მესაკუთრე პირის ინტერესს ინფორმაციის კომერციულ საიდუმლოებად მიჩნევის თაობაზე, ამასთან საჯარო დაწესებულებამ ასევე უნდა გამოარკვიოს   კვლავ არსებობს თუ არა ინფორმაციის  კომერციულ საიდუმლოდ მიჩნევის საფუძველი. ასეთის არარსებობის შემთხვევაში საჯარო დაწესებულება განასაიდუმლოებს კომერციულ საიდუმლოებას. მიღებული გადაწყვეტილება საჩივრდება ამ კანონის  შესაბამისად.  

5.  საჯარო დაწესებულება უფლებამოსილია, წარდგენილი ინფორმაციის კომერციულ საიდუმლოდ ცნობის ან განსაიდუმლოების შესახებ გადაწყვეტილების მიღებამდე შესაბამისი დარგის სპეციალისტებთან გაიაროს კონსულტაცია.

მუხლი 34. საჯარო დაწესებულებისათვის პერსონალური მონაცემებისა და კომერციულ საიდუმლოებას მიკუთვნებული ინფორმაციის ხელმისაწვდომობა 

1. საჯარო დაწესებულება ვალდებულია სათანადო წერილობითი თხოვნის საფუძველზე სხვა საჯარო დაწესებულებაზე ცნობის სახით გასცეს მასთან დაცული პერსონალური მონაცემები ან კომერციულ საიდუმლოებას მიკუთვნებული ინფორმაცია, რომელიც აუცილებელია საჯარო დაწესებულებისათვის საკითხის გადასაწყვეტად, თუ იგი წარუდგენს იმ პირის წერილობით თანხმობას, რომლის პერსონალურ მონაცემებს ან კომერციულ საიდუმლოებას წარმოადგენს შესაბამისი ინფორმაცია. 

2. ამ მუხლის პირველ ნაწილში აღნიშნული წერილობითი თანხმობა გაცემულად ითვლება, თუ პირი განცხადებაში ან სხვა რაიმე წერილობით დოკუმენტში გამოხატავს თანხმობას, რომ საჯარო დაწესებულებამ, რომლისგანაც იგი ითხოვს საკითხის გადაწყვეტას, თავად გამოითხოვოს მისი პერსონალური მონაცემები ან კომერციულ საიდუმლოებას მიკუთვნებული ინფორმაცია შესაბამისი საჯარო დაწესებულებისაგან.  


3. სხვისი პერსონალური მონაცემების ან კომერციულ საიდუმლოებას მიკუთვნებული ინფორმაციის გამცემი და მომთხოვნი ორგანოები ვალდებული არიან დაიცვან აღნიშნული მონაცემების ან ინფორმაციის საიდუმლოება.
მუხლი 35. პროფესიული საიდუმლოება 
პროფესიულ საიდუმლოებას მიეკუთვნება ინფორმაცია აღმასრულებელი პრივილეგიით დაცულ პირთა შესახებ, ასევე ინფორმაცია რომელიც წარმოადგენს სხვის პერსონალურ მონაცემებს, სახელმწიფო ან კომერციულ საიდუმლოებას და პირისათვის ცნობილი გახდა პროფესიული მოვალეობის შესრულებასთან დაკავშირებით. 

მუხლი 36. სახელმწიფო საიდუმლოება 

სახელმწიფო საიდუმლოებას მიკუთვნებული ინფორმაცია განისაზღვრება „სახელმწიფო საიდუმლოების შესახებ“ საქართველოს კანონით. 

მუხლი 37.   შიდა მოხმარების დოკუმენტზე წვდომა
შიდა მოხმარების დოკუმენტზე წვდომა შეზღუდულია, გარდა იმ შემთხვევისა, როდესაც საჯარო დაწესებულების ხელმძღვანელი, ინფორმაციის თავისუფლების კომისიონერი ან სასამართლო დაადგენს, რომ საზოგადოებრივი ინტერესიდან გამომდინარე შიდა მოხმარების დოკუმენტი ხელმისავდომი უნდა გახდეს. ეს შეზღუდვა ვრცელდება შემუშავების პროცესის დასრულებამდე.
მუხლი  38.   აღმასრულებელი პრივილეგია

დოკუმენტის შემუშავების პროცესში მონაწილე პირის ვინაობა (გარდა თანამდებობის პირებისა)  დაცულია გამხელისაგან აღმასრულებელი პრივილეგიით.
მუხლი 39.  მამხილებელთა დაცვა

1. სახელმწიფო ვალდებულია უზრუნველყოს იმ პირთა დაცვა, რომლებიც ინფორმაციის თავისუფლების კომისიონერს, სამართალდამცავ ორგანოებს, საქართველოს სახალხო დამცველს ან/და შესაბამისი საჯარო დაწესებულების შიდა კონტროლის, აუდიტის ან სამსახურებრივი ინსპექტირების განმახორციელებელ სტრუქტურულ ქვედანაყოფს მიაწვდის ცნობებს  ინფორმაციის თავისუფლების  მომწესრიგებელი ნორმების დარღვევათა შესახებ.  

2. მამხილებელთა დაცვა ხორციელდება „საჯარო სამსახურში ინტერესთა შეუთავსებლობისა და კორუფციის შესახებ“ კანონის V1 თავით დადგენილი წესით.
კარი III. საჯარო ინფორმაციის ასლის გადაღების მოსაკრებელი/ საფასური

თავი VII. საჯარო ინფორმაციის ასლის გადაღების მოსაკრებლის/ საფასურის გადახდის წესი
მუხლი  40. საჯარო ინფორმაციის ასლის ხელმისაწვდომობის უზრუნველყოფა

1. საჯარო ინფორმაციის ასლის ხელმისაწვდომობის უზრუნველყოფისას დაუშვებელია დაწესდეს რაიმე სახის მოსაკრებელი /საფასური საჯარო ინფორმაციის გაცემისათვის, გარდა ამ კანონით გათვალისწინებულისა. 
2. ამ კანონის მოქმედება არ ვრცელდება იმ საჯარო ინფორმაციის გაცემასთან დაკავშირებულ მომსახურებაზე, რომლის გაწევისათვის შესაბამისი საკანონმდებლო აქტით დადგენილია საფასური.
მუხლი 41. საჯარო ინფორმაციის ასლის გადაღების მოსაკრებლის/საფასურის გადამხდელები
საჯარო ინფორმაციის ასლის გადაღების მოსაკრებლის/საფასურის გადამხდელები არიან საჯარო ინფორმაციის მიღებით დაინტერესებული ფიზიკური და იურიდიული პირები, აგრეთვე ადმინისტრაციული ორგანო, თუ მის მიერ სამართლებრივი დახმარების ფარგლებში მოთხოვნილი საჯარო ინფორმაციის ასლის გადაღების მოსაკრებლის ოდენობა აღემატება 50 ლარს.
მუხლი 42. საჯარო ინფორმაციის ასლის გადაღების მოსაკრებლის / საფასურის ოდენობა
1. საჯარო ინფორმაციის ასლის გადაღების მოსაკრებელი/საფასური არის:

ა) A3, A4 და A5 ფორმატის ქაღალდის ქსეროასლი – ერთი გვერდი – 0,05 ლარი;

ბ) ლაზერულ პრინტერზე ამობეჭდვა – ერთი გვერდი – 0,05 ლარი, ხოლო ფერად პრინტერზე ამობეჭდვა - 0,10 ლარი;

გ) კომპაქტურ დისკზე ინფორმაციის ჩაწერა – 1 დისკი – 1 ლარი;

დ) DVD  დისკზე ინფორმაციის ჩაწერა - 1 დისკი - 2 ლარი;

ე) ინფორმაციის ჩაწერა ელექტრონული მეხსიერების ბართზე (2 GB ზომის მეხსიერების და ზემოთ) – 10 ლარი.


მუხლი 43. საჯარო ინფორმაციის მოსაკრებლის  / საფასურის გადახდის წესი

1. საჯარო ინფორმაციის ასლის გადაღების მოსაკრებელი / საფასური გადაიხდება საჯარო დაწესებულების სალაროში ან/და საბანკო დაწესებულების მეშვეობით, როგორც ნაღდი, ისე უნაღდო ანგარიშსწორებით, საჯარო დაწესებულების მიერ განსაზღვრული წესით. 

2. გამოთხოვილი საჯარო ინფორმაციის ასლი გაიცემა დაინტერესებული პირის მიერ საჯარო ინფორმაციის ასლის გადაღების მოსაკრებლის გადახდის დამადასტურებელი ქვითრის წარდგენის შემდეგ, გარდა ამ კანონის 44–ე მუხლით გათვალისწინებული შემთხვევებისა.
მუხლი 44. საჯარო ინფორმაციის ასლის გადაღების მოსაკრებლის/საფასურის გადახდისგან გათავისუფლება 
1. საჯარო ინფორმაციის ასლის გადაღების მოსაკრებელი/საფასური არ გადაიხდევინება იმ შემთხვევაში, თუ:

ა) გამოთხოვილი ინფორმაცია არ აღემატება 20 გვერდს; საჯარო დაწესებულება უფლებამოსილია განსაზღვროს სხვა ოდენობა, მაგრამ არანაკლებ 20 გვერდისა;

ბ) საჯარო ინფორმაცია იგზავნება საჯარო ინფორმაციის მომთხოვნის მიერ მითითებულ ელექტრონული ფოსტის მისამართზე;

გ) საჯარო ინფორმაციის ჩაწერა ხდება ინფორმაციის მომთხოვნის მიერ წარდგენილ კომპაქტურ დისკზე, DVD დისკზე, ელექტრონული მეხსიერების ბარათზე;

დ) განმცხადებელი არის სოციალურად დაუცველი ოჯახების მონაცემთა ერთიან ბაზაში რეგისტრირებული პირი, რომლის ოჯახის სოციალურ-ეკონომიკური მაჩვენებელი ტოლია ან ნაკლებია საქართველოს მთავრობის მიერ დადგენილ ზღვრულ ქულაზე; 

ე) განმცხადებლის მიერ გამოთხოვილია მასზე არსებული პერსონალური ინფორმაცია/მონაცემი; 

ვ) განმცხადებელი იმყოფება პატიმრობისა და  თავისუფლების აღკვეთის აღსრულების დაწესებულებაში;

ზ) განმცხადებელი არანებაყოფლობითი ფსიქიატრიული დახმარების მიზნით  იმყოფება სტაციონარში.
2. განმცხადებელი ვალდებულია ამ მუხლის პირველი პუნქტის დ), ე), ვ), და ზ) ქვეპუნქტების შემთხვევაში წარმოადგინოს შესაბამისი დამადასტურებელი დოკუმენტი. 
3. საჯარო დაწესებულება უფლებამოსილია  განსაზღვროს ამ კანონით გათვალისწინებული მოსაკრებლის/საფასურის გადახდისაგან გათავისუფლების სხვა საფუძვლები. 
კარი IV. ინფორმაციის თავისუფლების ზედამხედველობა
თავი VIII. ინფორმაციის თავისუფლების კომისიონერი, მისი არჩევის წესი, დამოუკიდებლობის გარანტიები
მუხლი 45. ინფორმაციის თავისუფლების კომისიონერი

1. ამ კანონით გათვალისწინებული მოთხოვნების შესრულებას ზედამხედველობს უწევს  ინფორმაციის თავისუფლების კომისიონერი.

2. კომისიონერი  დამოუკიდებელია და არ ექვემდებარება არც ერთ სხვა ორგანოს ან/და თანამდებობის პირს.


3. ინფორმაციის თავისუფლების კომისიონერი თავის საქმიანობაში ხელმძღვანელობს საქართველოს კონსტიტუციით, საერთაშორისო ხელშეკრულებებით, ამ კანონით, სხვა ნორმატიული აქტებითა და ინფორმაციის თავისუფლების კომისიონერის აპარატის (შემდგომში - აპარატი) დებულებით.

4. ინფორმაციის თავისუფლების კომისიონერის საქმიანობისა და მის მიერ უფლებამოსილების განხორციელების წესი განისაზღვრება შესაბამისი დებულებით, რომელსაც ამტკიცებს საქართველოს მთავრობა.

მუხლი 46. ინფორმაციის თავისუფლების კომისიონერის  სამართლებრივი აქტები
1. ინფორმაციის თავისუფლების კომისიონერი საკუთარი უფლებამოსილების განხორციელების ფარგლებში გამოსცემს კანონქვემდებარე ნორმატიულ აქტებს ბრძანების სახით.
2. ინფორმაციის თავისუფლების კომისიონერი ამ კანონის, ინფორმაციის თავისუფლების კომისიონერის საქმიანობისა და მის მიერ უფლებამოსილების განხორციელების წესის შესახებ დებულებისა და სხვა ნორმატიული აქტების საფუძველზე და მათ შესასრულებლად გამოსცემს ინდივიდუალურ ადმინისტრაციულ აქტებს განკარგულების სახით.

3. კომისიონერის სამართლებრივი აქტები შესასრულებლად სავალდებულოა. 

მუხლი 47. ინფორმაციის თავისუფლების კომისიონერის დამოუკიდებლობა

1. ინფორმაციის თავისუფლების კომისიონერის დამოუკიდებლობის უზრუნველყოფის მიზნით სახელმწიფო ვალდებულია მას საქმიანობის  სათანადო პირობები შეუქმნას.
2. ინფორმაციის თავისუფლების კომისიონერის საქმიანობაში ჩარევა ან ნებისმიერი სახის ზემოქმედება, აგრეთვე საქმიანობისათვის დაბრკოლების შექმნა დაუშვებელია და ისჯება კანონით.
3. ინფორმაციის თავისუფლების კომისიონერს უფლება აქვს, არ მისცეს ჩვენება იმ ფაქტის გამო, რომელიც მას გაანდეს, როგორც ინფორმაციის თავისუფლების კომისიონერს. ეს უფლება მას უნარჩუნდება უფლებამოსილების შეწყვეტის შემთხვევაშიც. არ შეიძლება ინფორმაციის თავისუფლების კომისიონერისთვის განკუთვნილი წერილობითი მასალის დაყადაღება.
4. ინფორმაციის თავისუფლების კომისიონერი ხელშეუხებელია. დაუშვებელია საქართველოს პარლამენტის თანხმობის გარეშე მისი დაკავება ან დაპატიმრება, მისი ბინის, მანქანის, სამუშაო ადგილის ან პირადი ჩხრეკა ნებისმიერ ისეთ ქმედებასთან დაკავშირებით, რომელიც მან თავისი უფლებამოსილების შესრულების პროცესში განახორციელა. გამონაკლისია დანაშაულზე წასწრების შემთხვევა, რაც დაუყოვნებლივ უნდა ეცნობოს საქართველოს პარლამენტს. თუ იგი არ მისცემს თანხმობას, დაკავებული ან დაპატიმრებული ინფორმაციის თავისუფლების კომისიონერი დაუყოვნებლივ უნდა განთავისუფლდეს. საქართველოს პარლამენტი ამ საკითხზე გადაწყვეტილებას იღებს საქართველოს მთავარი პროკურორის მიმართვიდან არაუგვიანეს 14 დღისა. 
5. ინფორმაციის თავისუფლების კომისიონერის სისხლის სამართლის პასუხისგებაში მიცემის, ან პარლამენტის თანხმობით მისი დაკავების ან დაპატიმრების შემთხვევაში, მას საქართველოს პარლამენტის თანხმობით შეუჩერდება უფლებამოსილება სისხლის სამართლის საქმის შეწყვეტის შესახებ დადგენილების გამოტანამდე ან სასამართლო განაჩენის კანონიერ ძალაში შესვლამდე. ინფორმაციის თავისუფლების კომისიონერის მიმართ გამამართლებელი განაჩენის გამოტანის ან მარეაბილიტირებელ საფუძველზე საქმის შეწყვეტის შემთხვევაში ინფორმაციის თავისუფლების კომისიონერის  უფლებამოსილება აღდგება. 
მუხლი 48. ინფორმაციის თავისუფლების კომისიონერის ფინანსური და ორგანიზაციული უზრუნველყოფა
1. ინფორმაციის თავისუფლების კომისიონერი თავის უფლებებსა და მოვალეობებს ახორციელებს ინფორმაციის თავისუფლების კომისიონერის აპარატის მეშვეობით.
2. ინფორმაციის თავისუფლების კომისიონერისა და მისი აპარატის საქმიანობის ფინანსური უზრუნველყოფა ხორციელდება საქართველოს სახელმწიფო ბიუჯეტიდან. 
3. ინფორმაციის თავისუფლების კომისიონერისა და მისი აპარატის ხარჯთაღრიცხვას, საშტატო განრიგსა და სახელფასო ფონდს ამტკიცებს ინფორმაციის თავისუფლების კომისიონერი.
4. ინფორმაციის თავისუფლების კომისიონერი უფლებამოსილია სახელმწიფო ბიუჯეტიდან მიღებული დაფინანსების გარდა, ამ კანონით გათვალისწინებული უფლებების განსახორციელებლად და მოვალეობების შესასრულებლად მიიღოს გრანტები და შემოწირულებები საქართველოს კანონმდებლობით დადგენილი წესით.
5. ინფორმაციის თავისუფლების აპარატს ხელმძღვანელობს უშუალოდ ინფორმაციის თავისუფლების კომისიონერი ან მისი დავალებით ინფორმაციის თავისუფლების კომისიონერის მოადგილე, რომელსაც თანამდებობაზე ნიშნავს ან თანამდებობიდან ათავისუფლებს ინფორმაციის თავისუფლების კომისიონერი.
6. ინფორმაციის თავისუფლების აპარატის სტრუქტურა, საქმიანობა და უფლებამოსილების განხორციელების წესი განისაზღვრება დებულებით, რომელსაც ამტკიცებს  ინფორმაციის თავისუფლების კომისიონერი.
მუხლი 49. ინფორმაციის თავისუფლების კომისიონერის თანამდებობაზე არჩევა

1. ინფორმაციის თავისუფლების კომისიონერი აირჩევა საქართველოს პარლამენტის მიერ ამ კანონით დადგენილი წესით. 
2. ინფორმაციის თავისუფლების კომისიოინერად შეიძლება აირჩეს საქართველოს მოქალაქე, რომელსაც აქვს უმაღლესი იურიდიული განათლება, არანაკლებ 5 წლიანი გამოცდილება ინფორმაციის თავისუფლების სფეროში და ინფორმაციის თავისუფლების კომისიონერის თანამდებობის შესაფერისი საქმიანი და მორალური თვისებები.

3. ინფორმაციის თავისუფლების კომისიონერის შერჩევის მიზნით საქართველოს პარლამენტის თავმჯდომარე აცხადებს კონკურსს და 9 წევრის შემადგენლობით ქმნის ინფორმაციის თავისუფლების კომისიონერის კანდიდატთა შესარჩევ საკონკურსო კომისიას (შემდგომში საკონკურსო კომისია). საკონკურსო კომისიის დებულებას ამტკიცებს საქართველოს პარლამენტის თავმჯდომარე. 
4. ინფორმაციის თავისუფლების კომისიონერის შესარჩევი საკონკურსო კომისიის შემადგენლობაში შედიან: 
 
ა) საქართველოს მთავრობის ორი წარმომადგენელი წარმოდგენილი საქართველოს პრემიე მინისტრის მიერ; 
ბ) საქართველოს პარლამენტის ადამიანის უფლებათა დაცვისა და სამოქალაქო ინტეგრაციის კომიტეტის თავმჯდომარე;

გ) საქართველოს უზენაესი სასამართლოს თავმჯდომარის მოადგილე (კომისიის წევრად ნიშნავს საქართველოს უზენაესი სასამართლოს თავმჯდომარე);

დ) საქართველოს სახალხო დამცველი ან საქართველოს სახალხო დამცველის წარმომადგენელი;

ე) საქართველოს სახალხო დამცველის მიერ იმ არასამეწარმეო (არაკომერციული) იურიდიული პირის წევრთაგან დანიშნული სამი პირი, რომელთაც აქვთ სათანადო გამოცდილება ინფორმაციის თავისუფლების სფეროში და სარგებლობენ მაღალი საზოგადოებრივი ნდობით.
5. ყველას აქვს უფლება წარადგინოს ინფორმაციის თავისუფლების კომისიონერის კანდიდატურა.
6. საკონკურსო კომისია სრული შემადგენლობის უმრავლესობით ირჩევს კომისიის თავმჯდომარეს და მის მოადგილეს. კომისიის სხდომის ოქმების წარმოებაზე პასუხისმგებელია კომისიის თავმჯდომარე, ხოლო მისი არ ყოფნის შემთხვევაში -კომისიის თავმჯდომარის მოადგილე.   

7. საკონკურსო კომისია თავის უფლებამოსილებას შეუდგება დადგენილი წესით შექმნისთანავე, მაგრამ არაუგვიანეს 5 დღისა.   
8. დაინტერესებული პირის კანდიდატად დარეგისტრირებისთანავე საკონკურსო კომისია უზრუნველყოფს კონკურსში მონაწილე კანდიდატის საკონკურსო დოკუმენტაციის პარლამენტის ვებ-გვერდზე  გამოქვეყნებას. 

9. საკონკურსო კომისია, კონკურსის გამოცხადებიდან არაუგვიანეს 2 თვისა, ხმათა უმრავლესობით შეარჩევს და საქართველოს პარლამენტის თავმჯდომარეს წარუდგენს კომისიონერის 3 კანდიდატურას.
10. საქართველოს პარლამენტის თავმჯდომარე  კომისიის მირ შერჩეულ კანდიდატურებს წარდგენიდან 2 კვირის ვადაში ასარჩევად წარუდგენს საქართველოს პარლამენტს.
11. საქართველოს პარლამენტი წარდგენილ კანდიდატებს კენჭს უყრის წარდგენიდან ერთი თვის ვადაში, ხოლო, თუ კანდიდატების წარდგენის დრო ემთხვევა არასასესიო პერიოდს, მაშინ - სესიის გახსნიდან ერთი თვის ვადაში.

12. ყოველ ასარჩევ კანდიდატს კენჭი ეყრება ცალ-ცალკე. კენჭისყრა ფარულია. 
13. კენჭისყრის შედეგად არჩეულად ჩაითვლება კანდიდატი, რომელიც მეტ ხმას მიიღებს, მაგრამ არანაკლებ საქართველოს პარლამენტის სრული შემადგენლობის უმრავლესობის ხმებისა. თუ არჩევისათვის საკმარისი ხმები ერთზე მეტმა კანდიდატმა მიიღო, მაგრამ მიღებულ ხმათა რაოდენობის ტოლობის გამო არჩეული ვერ გამოვლინდა, ამ კანდიდატურებს ცალკე ეყრებათ კენჭი და არჩეულად ჩაითვლება ის, ვინც მეტ ხმას მიიღებს, მაგრამ არანაკლებ საქართველოს პარლამენტის სრული შემადგენლობის უმრავლესობის ხმებისა. მიღებულ ხმათა ტოლობის შემთხვევაში კენჭისყრის პროცედურა გრძელდება ინფორმაციის თავისუფლების კომისიონერის  გამოვლენამდე. 
14. თუ არჩევისათვის საკმარისი ხმები ვერც ერთმა კანდიდატმა ვერ მიიღო, კენჭისყრიდან არა უადრეს 7 და არა უგვიანეს 14 დღისა, ტარდება ხელახალი არჩევნები. ხელახალი არჩევნებისას იმავე კანდიდატების არჩევა ხდება ამ მუხლით დადგენილი წესით და იმის გათვალისწინებით, რომ ასეთ შემთხვევაში არჩეულად ითვლება ის კანდიდატი, რომელიც მეტ ხმას მიიღებს, მაგრამ არანაკლებ საქართველოს პარლამენტის სრული შემადგენლობის ერთი მესამედისა.  

მუხლი 50. ინფორმაციის თავისუფლების კომისიონერის უფლებამოსილების დაწყება

1. ინფორმაციის თავისუფლების კომისიონერი აირჩევა 6 წლის ვადით. ერთი და იგივე პირის ინფორმაციის თავისუფლების კომისიონერის თანამდებობაზე  განმეორებით არჩევა დაუშვებელია.

2. ინფორმაციის თავისუფლების კომისიონერი უნდა შეირჩეს თანამდებობაზე მყოფი ინფორმაციის თავისუფლების კომისიონერის უფლებამოსილების ვადის გასვლამდე არა უადრეს 60 და ვადის გასვლიდან არა უგვიანეს 30 დღისა.

3. ახლადარჩეული ინფორმაციის თავისუფლების კომისიონერის უფლებამოსილება იწყება თანამდებობაზე მყოფი ინფორმაციის თავისუფლების კომისიონერის უფლებამოსილების ვადის გასვლის მომდევნო დღიდან, თუ იგი დაინიშნა ამ ვადის გასვლამდე, ხოლო დანიშვნის მომდევნო დღიდან − თუ იგი დაინიშნა ამ ვადის გასვლის შემდეგ ან თუ წინა ინფორმაციის თავისუფლების კომისიონერის უფლებამოსილება ვადამდე შეწყდა.

4. ინფორმაციის თავისუფლების კომისიონერის უფლებამოსილება წყდება დანიშვნიდან 6 წლის გასვლისთანავე ან მისი უფლებამოსილების ვადამდე შეწყვეტისას.

  
მუხლი 51. ინფორმაციის თავისუფლების კომისიონერის თანამდებობრივი შეუთავსებლობა

1. ინფორმაციის თავისუფლების კომისიონერის თანამდებობა შეუთავსებელია საქართველოს სახელმწიფო ხელისუფლებისა და ადგილობრივი თვითმმართველობის წარმომადგენლობითი ორგანოების წევრობასთან, საჯარო სამსახურში ნებისმიერ თანამდებობასთან ან/და ანაზღაურებად საქმიანობასთან,  გარდა სამეცნიერო, პედაგოგიური და სახელოვნებო საქმიანობისა. იგი არ შეიძლება იყოს პოლიტიკური პარტიის წევრი, ან მონაწილეობდეს პოლიტიკურ საქმიანობაში.

2.  არჩევიდან ერთი თვის ვადაში ინფორმაციის თავისუფლების კომისიონერი ვალდებულია შეწყვიტოს ინფორმაციის თავისუფლების კომისიონერის თანამდებობასთან შეუთავსებელი საქმიანობა. თუ ინფორმაციის თავისუფლების კომისიონერი აღნიშნულ ვადაში არ შეასრულებს დადგენილ მოთხოვნას, მისი უფლებამოსილება წყდება და დაუყოვნებლივ იწყება ინფორმაციის თავისუფლების კომისიონერის არჩევის ამ კანონით დადგენილი  პროცედურა. 
მუხლი 52. ინფორმაციის თავისუფლების კომისიონერის უფლებამოსილების ვადამდე შეწყვეტა 
1. ინფორმაციის თავისუფლების კომისიონერს უფლებამოსილება ვადამდე შეუწყდება, თუ: 

ა) დაკარგა საქართველოს მოქალაქეობა; 

ბ) ზედიზედ ოთხი თვის განმავლობაში ვერ შეასრულა დაკისრებული მოვალეობა; 

გ) მის მიმართ კანონიერ ძალაში შევიდა სასამართლოს გამამტყუნებელი განაჩენი; 

დ) სასამართლომ ცნო ქმედუუნაროდ, აღიარა უგზო-უკვლოდ დაკარგულად ან გამოაცხადა გარდაცვლილად; 

ე) დაიკავა ან უკავია კომისიონერის თანამდებობასთან შეუთავსებელი თანამდებობა ან ეწევა მასთან შეუთავსებელ საქმიანობას; 

ვ) ნებაყოფლობით გადადგა თანამდებობიდან; 

ზ) გარდაიცვალა. 

2. ამ მუხლის პირველი პუნქტის „ა“, „გ“, „დ“, „ვ“ და „ზ“ ქვეპუნქტებით გათვალისწინებულ შემთხვევებში, ინფორმაციის თავისუფლების კომისიონერის უფლებამოსილება შეწყვეტილად ჩაითვლება შესაბამისი გარემოების დადგომის მომენტიდან, რის შესახებაც დაუყოვნებლივ უნდა ეცნობოს საქართველოს პარლამენტს.
3. ამ მუხლის პირველი პუნქტის „ბ“ და „ე“ ქვეპუნქტებით გათვალისწინებულ შემთხვევაში ინფორმაციის თავისუფლების კომისიონერს უფლებამოსილება შეუწყდება საქართველოს პარლამენტის გადაწყვეტილებით, რომელიც მიიღება საქართველოს პარლამენტის სრული შემადგენლობის ხმების უმრავლესობით. 

4. ინფორმაციის თავისუფლების კომისიონერის უფლებამოსილების ვადამდე შეწყვეტის შემთხვევაში ახალი ინფორმაციის თავისუფლების კომისიონერის შერჩევამდე მის მოვალეობას ასრულებს ინფორმაციის თავისუფლების კომისიონერის მოადგილე, რომელიც ინფორმაციის თავისუფლების კომისიონერისთვის მინიჭებული უფლებებითა და სამართლებრივი გარანტიებით სარგებლობს.
მუხლი 53. ინფორმაციის თავისუფლების კომისიონერის საქმიანობის ძირითადი ამოცანები
1. ინფორმაციის თავისუფლების კომისიონერის საქმიანობის ძირითადი ამოცანებია:
ა) ამ კანონის შესრულების ზედამხედველობა;

ბ) საჯარო ინფორმაციის ხელმისაწვდომობაზე კონსულტაციის გაწევა საჯარო დაწესებულებებისათვის, ნებისმიერი ფიზიკური და კერძო სამართლის იურიდიული პირისათვის; 

გ) საჯარო  ინფორმაციის ხელმისაწვდომობაზე  განცხადებებისა და  საჩივრების განხილვა;

დ) საზოგადოების ინფორმირება ინფორმაციის თავისუფლების მდგომარეობისა და მასთან დაკავშირებული მნიშვნელოვანი მოვლენების შესახებ;

ე) საჯარო ინფორმაციის ღიაობის ხელშეწყობა საგანმანათლებლო საქმიანობის განხორცილების გზით, საჯარო დაწესებულებებისათვის შესაბამისი რეკომენდაციების გაცემითა და მეთოდური უზრუნველყოფით, მათ შორის, საჯარო ინფორმაციის პროაქტიული გამოქვეყნებისა და საჯარო ინფორმაციის ელექტრონული მოთხოვნის სტანდარტის შემუშავებით;
ვ) ინფორმაციის თავისუფლებაზე საკითხების შესწავლა განცხადების საფუძველზე ან საკუთარი ინიციატივით, საჯარო დაწესებულებებში შემოწმებების განხორციელების გზით;
ზ) ადმინისტრაციულ ორგანოებში საჯარო ინფორმაციის ერთიანი საჯარო რეესტრის კანონმდებლობასთან შესაბამისობის შესწავლა.
2. ინფორმაციის თავისუფლების კომისიონერი უფლებამოსილია ითანამშრომლოს სხვა დაწესებულებასთან, საერთაშორისო ორგანიზაციასა და სხვა სახელმწიფოს შესაბამის დაწესებულებასთან ინფორმაციის თავისუფლების უზრუნველყოფასთან დაკავშირებულ ნებისმიერ საკითხზე.
მუხლი 54. ინფორმაციის თავისუფლების კომისიონერის მიერ კონსულტაციის გაწევა და საგანმანათლებლო საქმიანობის განხორციელება

1. ინფორმაციის თავისუფლების კომისიონერი ვალდებულია, როგორც საკუთარი ინიციატივით, ასევე შესაბამისი მიმართვისას, კონსულტაცია გაუწიოს საჯარო დაწესებულებას, ფიზიკურ და კერძო სამართლის იურიდიულ პირს ინფორმაციის თავისუფლებისა და ხელმისაწვდომობის საკითხებზე.


2. ინფორმაციის თავისუფლების კომისიონერი ახორციელებს საგანმანათლებლო საქმიანობას ინფორმაციის თავისუფლებასთან დაკავშირებულ საკითხებზე.

თავი IX. ინფორმაციის თავისუფლების კომისიონერის მიერ საჩივრების / განცხადებების განხილვა, შემოწმების განხორციელება, მიღებული გადაწყვეტილების სავალდებულობა,  კომისიონერის წლიური ანგარიში ინფორმაციის თავისუფლების მდგომარეობის შესახებ

მუხლი 55. ინფორმაციის თავისუფლების კომისიონერის მიერ საჩივრის/განცხადების განხილვა
1. ინფორმაციის თავისუფლების კომისიონერი საჩივრებს და განცხადებებს განიხილავს საქართველოს ზოგადი ადმინისტრაციული კოდექსით დადგენილი წესით, ამ კანონით განსაზღვრული გამონაკლისების გათვალისწინებით.


2. ინფორმაციის თავისუფლების კომისიონერი საჩივრის ან განცხადების მიღებიდან არაუგვიანეს 3 სამუშაო დღის ვადაში იღებს გადაწყვეტილებას გასატარებელი ღონისძიებების შესახებ, რასაც წერილობით აცნობებს განმცხადებელს. 


3. ინფორმაციის თავისუფლების კომისიონერი უფლებამოსილია განმცხადებლის მიერ განცხადებაში/საჩივარში მოყვანილი გარემოებების გამოკვლევისა და შესწავლის მიზნით განახორციელოს საჯარო დაწესებულების შემოწმება. შემოწმების მეთოდი, ფარგლები და ვადა განისაზღვრება ინფორმაციის თავისუფლების კომისიონერის სამართლებრივი აქტით. ამ კანონის მე-3 მუხლში მითითებული საჯარო დაწესებულებები ვალდებულნი არიან ინფორმაციის თავისუფლების კომისიონერის მოთხოვნის შემთხვევაში, დაუყოვნებლივ მიაწოდონ მას განცხადების/საჩივრის განხილვასთან დაკავშირებული, ინფორმაციის თავისუფლების კომისიონერის მიერ მოთხოვნილი შესაბამისი საჯარო ინფორმაცია.

4. ინფორმაციის თავისუფლების კომისიონერი საჩივარზე წარმოებას ატარებს ზოგადი ადმინისტრაციული კოდექსით XIII-ე თავით დადგენილი წესით, გარდა ამ მუხლით გათვალისწინებული შემთხვევებისა.

5. ინფორმაციის თავისუფლების კომისიონერი საჩივარს განიხილავს და გადაწყვეტილებას იღებს 20 დღის ვადაში, ზეპირი მოსმენის გარეშე. საჭიროების შემთხვევაში, განმცხადებლის დასაბუთებული მოთხოვნით ან საკუთარი ინიციატივით, ინფორმაციის თავისუფლების კომისიონერი ატარებს ზეპირ მოსმენას საქართველოს ზოგადი ადმინისტრაციული კოდექსით დადგენილი წესით.

6. გასაიდუმლოებული საჯარო ინფორმაციის გასაიდუმლოების კანონიერების შემოწმების მიზნით ინფორმაციის თავისუფლების კომისიონერი უფლებამოსილია საქმე განიხილოს დახურულ სხდომაზე მხარეთა დასწრების გარეშე.  საიდუმლო ინფორმაციის თაობაზე მიღებულ გადაწყვეტილებაში არ მიეთითება ის მონაცემი, რომელიც გამოიწვევს გასაიდუმლოებული ინფორმაციის გამჟღავნებას. ამ მუხლით გათვალისწინებული წარმოებისას ინფორმაციის თავისუფლების კომისიონერი უზრუნველყოფს გასაიდუმლოებული ინფორმაციის გამხელისაგან დაცვას.   

7. საქმის სირთულიდან გამომდინარე, განცხადების ან საჩივრის განხილვისა და გადაწყვეტილების მიღების ვადა შესაძლებელია გაგრძელდეს 10 დღით,  რის შესახებაც ინფორმაციის თავისუფლების კომისიონერი ატყობინებს დაინტერესებულ პირს.
8.  განცხადების განხილვის შედეგად ინფორმაციის თავისუფლების კომისიონერი იღებს შესაბამის გადაწყვეტილებას, რაც დაუყოვნებლივ უნდა გაეგზავნოს განმცხადებელს და შესაბამის  საჯარო დაწესებულებას.
მუხლი 56. ინფორმაციის თავისუფლების კომისიონერის მიერ საჯარო დაწესებულების შემოწმების განხორციელება

1. განცხადებასთან/საჩივართან დაკავშირებული წარმოების ფარგლებში ინფორმაციის თავისუფლების კომისიონერი უფლებამოსილია განახორციელოს საჯარო დაწესებულების შემოწმება.


2. ინფორმაციის თავისუფლების კომისიონერის  მიერ საჯარო დაწესებულების შემოწმება გულისხმობს: 

ა) ინფორმაციის გაცემაზე უარის, ინფორმაციის არასრულყოფილად გაცემის, ინფორმაციის გაცემის ვადის დარღვევის, ინფორმაციის გაცემისას მოთხოვნილი ფორმის უგულებელყოფის ან/და ინფორმაციის დასაიდუმლოების/განსაიდუმლოების  კანონიერი საფუძვლების არსებობის დადგენას;

ბ) ინფორმაციის თავისუფლების უზრუნველყოფისათვის მიღებული პროცედურებისა და ორგანიზაციული და ტექნიკური ზომების ამ კანონით დადგენილ მოთხოვნებთან შესაბამისობის შემოწმებას;

გ) საჯარო ინფორმაციის ერთიანი საჯარო რეესტრის შესახებ ამ კანონით დადგენილი მოთხოვნების შესრულების შემოწმებას;

დ) ამ კანონითა და სხვა ნორმატიული აქტებით დადგენილი ინფორმაციის თავისუფლებასა და ხელმისაწვდომობასთან დაკავშირებული წესების დაცვის შემოწმებას.

3. ინფორმაციის თავისუფლების კომისიონერი  უფლებამოსილია შემოწმების პროცესში საჯარო დაწესებულებისაგან გამოითხოვოს საჯარო ინფორმაცია, მათ შორის, ოპერატიულ-სამძებრო საქმიანობასა და გამოძიებასთან დაკავშირებული ინფორმაცია, რაც აუცილებელია შემოწმების განსახორციელებლად ამ მუხლით დადგენილ ფარგლებში. 
4. საჯარო დაწესებულება ვალდებულია ინფორმაციის თავისუფლების კომისიონერს მოთხოვნისთანავე და უსასყიდლოდ მიაწოდოს ნებისმიერი საჯარო ინფორმაცია. ხოლო თუ ობიექტური მიზეზის გამო ეს შეუძლებელია, ინფორმაციის თავისუფლების კომისიონერს საჯარო ინფორმაცია უნდა გადაეცეს მოთხოვნიდან არა უგვიანეს 5 დღისა.
5. ინფორმაციის თავისუფლების კომისიონერი უფლებამოსილია საჯარო დაწესებულებაში შევიდეს და ადგილზე შეისწავლოს შესაბამის დაწესებულებაში ამ კანონით გათვალისწინებული მოთხოვნების დაცვა და გაეცნოს ნებისმიერ საჯარო ინფორმაციას, მიუხედავად მათი შინაარსისა და შენახვის ფორმისა.
6. ინფორმაციის თავისუფლების კომისიონერი ვალდებულია დაგეგმილი შემოწმებისა და მისი ფარგლების შესახებ წინასწარ, არანაკლებ ერთი დღით ადრე აცნობოს იმ საჯარო დაწესებულებას, რომლის საქმიანობაც დაკავშირებულია სახელმწიფო უსაფრთხოებასა და თავდაცვასთან ან რომელიც ახორციელებს ოპერატიულ-სამძებრო საქმიანობას.
7. შემოწმების განხორციელებისას ან/და საჩივარზე (განცხადებაზე) ადმინისტრაციული წარმოების ჩატარებისას ინფორმაციის თავისუფლების კომისიონერი უფლებამოსილია ნებისმიერ თანამდებობის პირს, მოხელეს ან მასთან გათანაბრებულ პირს, დასაქმებულს მოსთხოვოს და მიიღოს ზეპირი ან/და წერილობითი ახსნა-განმარტება გამოსაკვლევ საკითხებზე.
8. ინფორმაციის თავისუფლების კომისიონერი და მისი აპარატი ვალდებულია არ დაუშვას იმ ინფორმაციის გამჟღავნება ან სხვაგვარად უკანონო დამუშავება, რომელიც მისთვის ცნობილი გახდა შემოწმების პროცესში ან სხვა ტიპის სამსახურებრივი საქმიანობის შედეგად.
მუხლი 57. ინფორმაციის თავისუფლების კომისიონერის მიერ მიღებული გადაწყვეტილების სავალდებულოობა და აღსრულების წესი

1. ინფორმაციის თავისუფლების კომისიონერის მიერ მიღებული გადაწყვეტილება შესასრულებლად სავალდებულოა. მისი გასაჩივრება შეიძლება მხოლოდ სასამართლოში, კანონით დადგენილი წესით. 


2. ინფორმაციის თავისუფლების კომისიონერი, ამ კანონის მოთხოვნების დარღვევის დადგენის შემთხვევაში,  უფლებამოსილია საჯარო დაწესებულებას დაავალოს:

ა)  შესაბამისი აქტის გაუქმება/გამოცემა ან  ქმედების განხორციელება;
ბ) დაინტერესებული პირისათვის საჯარო ინფორმაციის გაცემა; 

გ) დაინტერესებული პირის დაშვება მოთხოვნილ საჯარო ინფორმაციაზე;

დ) ადმინისტრაციული ორგანოების მიერ პროაქტიულად გამოსაქვეყნებელი ინფორმაციის გამოქვეყნება დადგენილი წესით;

ე) უკანონოდ დასაიდუმლოებული საჯარო ინფორმაციის განსაიდუმლოება;

ვ) საიდუმლო ინფორმაციის გასაჯაროება დემოკრატიულ საზოგადოებაში არსებული საზოგადოებრივი ინტერესიდან გამომდინარე;

ზ) საჯარო ინფორმაციის გაცემა დაინტერესებული პირის მიერ მოთხოვნილი ფორმით;

თ) ადმინისტრაციული ორგანოს ერთიან  საჯარო რეესტრში საჯარო ინფორმაციის შეტანა სათანადო ფორმით.
3. საჯარო დაწესებულება ინფორმაციის თავისუფლების კომისიონერის გადაწყვეტილებას აღასრულებს  10 დღის ვადაში და აღნიშნულის შესახებ  მას წერილობით აცნობებს. 
4. თუ ინფორმაციის თავისუფლების კომისიონერი საქმიანობის პროცესში მიიჩნევს, რომ არსებობს დანაშაულის ნიშნები, იგი ვალდებულია ამის შესახებ აცნობოს სამართალდამცავ ორგანოებს.
მუხლი 58. ინფორმაციის თავისუფლების კომისიონერის მონაწილეობა სამართალშემოქმედებით პროცესში

ინფორმაციის თავისუფლების კომისიონერი უფლებამოსილია საკუთარი ინიციატივით საქარ​თვე​ლოს პარლამენტსა და სხვა საჯარო დაწესებულებებს კანონმდებლობის სრულყოფის მიზნით  წარუდგინოს საკანონმდებლო წინადა​დებები და მოამზადოს დასკვნები იმ კანონპროექტებისა და სხვა ნორმატიული აქტების პროექტების თაობაზე, რომ​​ლე​ბიც დაკავშირებულია ინფორმაციის თავისუფლებასთან. 
მუხლი 59. ინფორმაციის თავისუფლების კომისიონერის წლიური ანგარიში ინფორმაციის თავისუფლების მდგომარეობის შესახებ

1. ყოველი წლის თებერვალში ინფორმაციის თავისუფლების კომისიონერი საქართველოს პარლამენტს  წარუდგენს წლიურ ანგარიშს ინფორმაციის თავისუფლების მდგომარეობის შესახებ. 
2. ინფორმაციის თავისუფლების კომისიონერის ანგარიში საჯაროა და იგი უნდა გამოქვეყნდეს კომისიონერის აპარატის ვებ-გვერდზე. 
3. ანგარიში უნდა შეიცავდეს ქვეყანაში ინფორმაციის თავისუფლების დაცვის მდგომარეობის შეფასებას და შესაბამის რეკომენდაციებს, აგრეთვე ინფორმაციას ინფორმაციის თავისუფლების კომისიონერის მიერ განხორციელებული საქმიანობის, წლის განმავლობაში გამოვლენილი მნიშვნელოვანი დარღვევებისა და გატარებული ღონისძიებების შესახებ. 

4. თავის წლიურ ანგარიშს ინფორმაციის თავისუფლების მდგომარეობის შესახებ ინფორმაციის თავისუფლების კომისიონერი იმავდროულად უგზავნის საქართველოს პრეზიდენტს, საქართველოს მთავრობას, საქართველოს იუსტიციის უმაღლეს საბჭოსა და საქართველოს სახალხო დამცველს. 
კარი V. ადმინისტრაციული პასუხისმგებლობა ამ კანონის დარღვევისათვის, ადმინისტრაციულ სამართალდარღვევათა სახეები

თავი X.  ინფორმაციის თავისუფლების სფეროში ჩადენილი ადმინისტრაციული სამართალდარღვევაზე საქმის წარმოება

მუხლი 60. ინფორმაციის თავისუფლების სფეროში ჩადენილი ადმინისტრაციული სამართალდარღვევები და ადმინისტრაციული პასუხისმგებლობა

1. ინფორმაციის თავისუფლების სფეროში ადმინისტრაციული სამართალდარღვევის (გადაცდომის) სახეები და ადმინისტრაციული პასუხისმგებლობის (სახდელის) სახეები და ოდენობა, ადმინისტრაციული სამართალდარღვევის განხილვისა და გადაწყვეტის წესი, მიყენებული  ქონებრივი ზიანის ანაზღაურების ვალდებულება განისაზღვრება ამ კანონის შესაბამისად.
2. პირს ამ კანონით გათვალისწინებული ადმინისტრაციული სახდელი დაედება, თუ მან ჩაიდინა ამ კანონით გათვალისწინებული მართლსაწინააღმდეგო და ბრალეული ქმედება. 
3. ინფორმაციის თავისუფლების სფეროში ადმინისტრაციული სამართალდარღვევების განხილვა ხორციელდება მოქმედი კანონმდებლობის  შესაბამისად, ამ კანონის მიზნებისა და სულისკვეთების გათვალისწინებით.  

მუხლი 61. ინფორმაციის თავისუფლების კომისიონერის აქტი ადმინისტრაციული სამართალდარღვევის განხილვისა და გადაწყვეტის შესახებ და ადმინისტრაციული სამართალდარღვევის ოქმი  
1.  ამ კანონით გათვალისწინებულ ადმინისტრაციულ სამართალდარღვევებზე სამართალდარღვევის ოქმს ადგენს, ადმინისტრაციული სამართალდარღვევის, სახდელის დადებისა და ქონებრივი ზიანის ანაზღაურების საკითხს განიხილავს და დასაბუთებულ განკარგულებას (შემდგომში აქტი) გამოსცემს ინფორმაციის თავისუფლების კომისიონერი.
2.  ინფორმაციის თავისუფლების კომისიონერი უფლებამოსილია ინფორმაციის თავისუფლების კომისიონერის აპარატიდან გამოყოს ადმინისტრაციული სამართალდარღვევის ოქმის შედგენასა და ადმინისტრაციული სამართალდარღვევის საქმის განხილვაზე უფლებამოსილი პირი, რომლის მიმართ ვრცელდება ამ კანონითა და ადმინისტრაციულ სამართალდარღვევათა კანონმდებლობით გათვალისწინებული მოთხოვნები.
3.  ინფორმაციის თავისუფლების კომისიონერის მიერ გამოცემული აქტი სამართალდამრღვევზე სახდელის დადების შესახებ არის ადმინისტრაციული სამართალდარღვევის საქმეზე გამოცემული ინდივიდუალური ადმინისტრაციულ-სამართლებრივი აქტი და საჩივრდება სასამართლოში დაინტერესებული პირისათვის კანონმდებლობით დადგენილი წესით გადაცემიდან 10 დღის ვადაში.
4.  თუ ამ კანონით სხვა რამ არ არის დადგენილი, სასამართლო ადმინისტრაციული სახდელის დადების შესახებ ინფორმაციის თავისუფლების კომისიონერის აქტის კანონიერებას განიხილავს საქართველოს ადმინისტრაციულ სამართალდარღვევათა კოდექსით  დადგენილი წესით.
5. თუ ამ კანონით სხვა რამ არ არის დადგენილი, ადმინისტრაციული სამართალდარღვევის ოქმისა და სახდელის დადების შესახებ ინფორმაციის თავისუფლების კომისიონერის აქტის მიმართ მოქმედებს ადმინისტრაციული სამართალდარღვევის ოქმისა და ადმინისტრაციული სახდელის დადების თაობაზე მიღებული ინდივიდუალურ ადმინისტრაციულ-სამართლებრივი აქტის მიმართ ადმინისტრაციულ სამართალდარღვევათა კოდექსით დადგენილი მოთხოვნები. 
6. ამ კანონით გათვალისწინებული ადმინისტრაციული სამართალდარღვევის ოქმისა და ადმინისტრაციული სახდელის დადების შესახებ აქტის ფორმას ამტკიცებს ინფორმაციის თავისუფლების კომისიონერი.

მუხლი 62. ინფორმაციის თავისუფლების სფეროში ჩადენილი ადმინისტრაციული სამართალდარღვევაზე საქმის წარმოება
1. თუ ამ კანონით სხვა რამ არ არის დადგენილი, ამ კანონით განსაზღვრულ ადმინისტრაციულ სამართალდარღვევებზე საქმის წარმოებისას გამოიყენება საქართველოს ადმინისტრაციულ სამართალდარღვევათა კოდექსის ნორმები. 
2. ინფორმაციის თავისუფლების კომისიონერი ადმინისტრაციული სამართალდარღვევის საქმეს განიხილავს და შესაბამის აქტს გამოსცემს  საქართველოს ზოგადი ადმინისტრაციული კოდექსის მარტივი ადმინისტრაციული წარმოების მოთხოვნათა შესაბამისად. საჭიროების შემთხვევაში, დაინტერესებული პირის დასაბუთებული მოთხოვნით ან საკუთარი ინიციატივით, ინფორმაციის თავისუფლების კომისიონერი, საქართველოს ზოგადი ადმინისტრაციული კოდექსით დადგენილი წესით, ატარებს ზეპირ მოსმენას. 

3. ინფორმაციის თავისუფლების კომისიონერმა ადმინისტრაციული სამართალდარღვევის საქმეზე ადმინისტრაციული წარმოება შეიძლება დაიწყოს დაინტერესებული მხარის განცხადების საფუძველზე ან საკუთარი ინიციატივით. 
მუხლი 63. ადმინისტრაციული სახდელის სახეები, სამართალდამრღვევის მოვალეობა,  მოვალეობათა განმეორებით შეუსრულებლობა

1. ინფორმაციის თავისუფლების კომისიონერი უფლებამოსილია ადმინისტრაციული სამართალდამრღვევის მიმართ გამოსცეს სამართლებრივი აქტი ადმინისტრაციული სახდელის  სახით  გაფრთხილების ან ადმინისტრაციული ჯარიმის გამოყენების შესახებ. 
2. ადმინისტრაციული სახდელის დადება არ ათავისუფლებს ადმინისტრაციულ სამართალდამრღვევს იმ მოვალეობის შესრულებისაგან, რომლის შეუსრულებლობისთვისაც დაედო მას ადმინისტრაციული სახდელი. 
3. ადმინისტრაციული სახდელის დადების შესახებ აქტში ინფორმაციის თავისუფლების კომისიონერი განსაზღვრავს იმ მოვალეობათა შესრულების ვადას, რომლის შეუსრულებლობისთვისაც დაედო სამართალდამრღვევს ადმინისტრაციული სახდელი.  ასეთი ვადა უნდა იყოს გონივრული, მაგრამ არაუმეტეს 10 დღისა.
4. ამ მუხლით გათვალისწინებულ შემთხვევაში ინფორმაციის თავისუფლების კომისიონერის მიერ დადგენილი მოვალეობის დადგენილ  ვადაში  შეუსრულებლობა ან არსრულად შესრულება გამოიწვევს იმავე სამართალდარღვევისათვის გათვალისწინებული  ადმინისტრაციული ჯარიმის სამმაგი ოდენობის  დაკისრებას.
5. ამ კანონით გათვალისწინებული ადმინისტრაციული სამართალდარღვევის ერთი წლის განმავლობაში განმეორებით ჩადენა გამოიწვევს შესაბამისი სამართალდარღვევისთვის დაწესებული ადმინისტრაციული ჯარიმის ოდენობის დაკისრებას.   
6. ადმინისტრაციული სახდელის სახით გაფრთხილების ან ჯარიმის გამოყენებისას ერთი წელი აითვლება საქმის განხილვის დამთავრებისთანავე, სახდელის დაკისრების შესახებ აქტის საჯაროდ გამოცხადების  დღიდან, ან თუ სამართალდამრღვევი არ ესწრება სახდელის დაკისრების შესახებ აქტის გამოცხადებას, მაშინ დადგენილი წესით მისთვის შესაბამისი აქტის ჩაბარების დღიდან.  
მუხლი 64. ზიანის ანაზღაურება
1. ადმინისტრაციული სამართალდარღვევის შედეგად გამოწვეული ქონებრივი ზიანის ანაზღაურების მიზნით ინფორმაციის თავისუფლების კომისიონერი სახდელის დადების საკითხის გადაწყვეტასთან ერთად განიხილავს სამართალდამრღვევის მხრიდან მიყენებული ქონებრივი ზიანის ანაზღაურების საკითხს. ამასთან, სახდელის აღსრულება არ ათავისუფლებს პირს ქონებრივი ზიანის ანაზღაურების ვალდებულებისაგან.

2. ინფორმაციის თავისუფლების კომისიონერი უფლებამოსილია განიხილოს ზიანის ანაზღაურების საკითხი შესაბამისი დაინტერესებული პირის მიერ საექსპერტო დასკვნის წარმოდგენის შემთხვევაში. დასაბუთებული აუცილებლობის შემთხვევაში ინფორმაციის თავისუფლების კომისიონერი უფლებამოსილია  სახელმწიფოს ხარჯზე დანიშნოს ექსპერტიზა. 
3. ზიანის ანაზღაურების ვალდებულების დაკისრების შესახებ ინფორმაციის თავისუფლების კომისიონერის აქტის გასაჩივრების ვადის გასვლიდან საჩივრის სასამართლოში წარუდგენლობის შემთხვევაში ან ინფორმაციის თავისუფლების კომისიონერის აქტის სასამართლოში გასაჩივრების შემთხვევაში სასამართლოს აქტის კანონიერ ძალაში შესვლის დღიდან 5 დღის ვადაში ინფორმაციის თავისუფლების კომისიონერი გასცემს სააღსრულებო ფურცელს.
4. სამართალდამრღვევი ვალდებულია აანაზღაუროს მიყენებული ქონებრივი ზიანი სააღსრულებო ფურცლის მისთვის გადაცემიდან 30 დღის ვადაში. ინფორმაციის თავისუფლების კომისიონერი უფლებამოსილია სახდელის დადებისა და ქონებრივი ზიანის ანაზღაურების ვალდებულების განმსაზღვრელი ადმინისტრაციული აქტითვე დაადგინოს  უფრო გაზრდილი, მაგრამ გონივრული ვადა. 
5. სამართალდამრღვევი ვალდებულია აცნობოს ინფორმაციის თავისუფლების კომისიონერს ქონებრივი ზიანის ანაზღაურების შესახებ.  
6. ქონებრივი ზიანის ამ მუხლით გათვალისწინებულ ვადაში აუნაზღაურებლობის შემთხვევაში, იძულებითი აღსრულება ხორციელდება „სააღსრულებო წარმოებათა შესახებ“ საქართველოს კანონით დადგენილი წესით.
7. ამ მუხლით განსაზღვრული სააღსრულებო ფურცლის ფორმას და მისი გაცემის წესს ადგენს ინფორმაციის თავისუფლების კომისიონერი ნორმატიული აქტით. 
მუხლი 65. ადმინისტრაციული ჯარიმის ნებაყოფლობითი აღუსრულებლობა
1. ადმინისტრაციული სამართალდამრღვევი ვალდებულია გადაიხადოს ჯარიმა   ადმინისტრაციული აქტის ასლის მისთვის ჩაბარებიდან  30 დღის ვადაში. გასაჩივრება აჩერებს ხანდაზმულობის ვადის დინებას. სამართალდამრღვევი ვალდებულია აცნობოს ინფორმაციის თავისუფლების კომისიონერს ადმინისტრაციული ჯარიმის გადახდის შესახებ.  
2.  ჯარიმის ნებაყოფლობითი აღსრულებისათვის ამ მუხლით განსაზღვრული ვადის გასვლის შემდეგ, ამ კანონით გათვალისწინებული ადმინისტრაციული სამართალდარღვევისათვის პირს დაერიცხება საურავი 500 ლარის ოდენობით. აღნიშნულზე მიეთითება ადმინისტრაციული ჯარიმის დადების სამართლებრივ აქტში.
3.  საურავის დარიცხვიდან 30 დღის ვადაში ჯარიმისა და საურავის გადაუხდელობის შემთხვევაში  მითითებული ვადის გასვლიდან არაუგვიანეს 5 დღისა ინფორმაციის თავისუფლების კომისიონერი გასცემს საარსრულებო ფურცელს და სამართალდამრღვევის მიმართ განხორციელდება ჯარიმისა და საურავის გადახდის უზრუნველყოფის ღონისძიება - იძულებითი აღსრულება „სააღსრულებო წარმოებათა შესახებ“ საქართველოს კანონით დადგენილი წესით.
4. ამ მუხლით განსაზღვრული სააღსრულებო ფურცლის ფორმას და მისი გაცემის წესს ადგენს ინფორმაციის თავისუფლების კომისიონერი.
მუხლი 66. ადმინისტრაციული სახდელის დადებისა და აღსრულების ვადები

1. ამ კანონით გათვალისწინებული ადმინისტრაციული სამართალდარღვევებისათვის პირს ადმინისტრაციული სახდელი შეიძლება დაედოს სამართალდარღვევის ჩადენის დღიდან, ხოლო როცა სამართალდარღვევა დენადია – მისი გამოვლენის დღიდან არა უგვიანეს ერთი თვის ვადაში. 
2. ინფორმაციის თავისუფლების კომისიონერი ვალდებულია ამ კანონით დადგენილი წესით შესაბამის საჯარო რეესტრში აღრიცხოს ადმინისტრაციული სახდელის დადების თაობაზე მიღებული სამართლებრივი აქტების შესახებ ინფორმაცია.
3. ხანდაზმულობისა და აღსრულების ვადების  მიმართ მოქმედებს საქართველოს კანონი საქართველოს ადმინისტრაციულ სამართალდარღვევათა კოდექსით დადგენილი მოთხოვნები.
მუხლი 67. ადმინისტრაციული სამართალდამრღვევის პასუხისმგებლობა  და ფარგლები

1. ამ კანონით განსაზღვრული ადმინისტრაციული სამართალდარღვევისათვის ადმინისტრაციული სახდელი და ქონებრივი ზიანის ანაზღაურების ვალდებულება დაეკისრება იმ საჯარო დაწესებულებას ან/და საჯარო მოხელეს, რომლის უშუალო მართლსაწინააღმდეგო და ბრალეული ქმედებით იქნა  ჩადენილი ადმინისტრაციული სამართალდარღვევა.
2. საჯარო დაწესებულების თანამდებობის პირს, საჯარო დაწესებულების ხელმძღვანელობასა და წარმომადგენლობაზე ან/და საჯარო დაწესებულების სახელით გადაწყვეტილების მიღებაზე უფლებამოსილ პირს ადმინისტრაციული პასუხისმგებლობა დაეკისრება იმ ადმინისტრაციული სამართალდარღვევისათვის, რომელიც დაკავშირებულია ინფორმაციის თავისუფლების სფეროში დადგენილი ნორმებისა და სხვა ისეთი წესების (შესრულების ანგარიშის მოთხოვნა, შემოწმება და სხვ.) დაუცველობასთან, რომელთა შესრულების უზრუნველყოფა მისი სამსახურებრივი მოვალეობაა.

თავი XI. ადმინისტრაციული სამართალდარღვევები
მუხლი 68. საჯარო ინფორმაციის ამ კანონით გათვალისწინებული ვადის დარღვევით გაცემა
კანონით დადგენილ ვადაში საჯარო ინფორმაციის გაცემის ვალდებულების დარღვევა
გამოიწვევს გაფრთხილებას ან დაჯარიმებას 200 ლარის ოდენობით.

მუხლი 69. საჯარო დაწესებულების მიერ საჯარო ინფორმაციის გაცემაზე უარის თქმა (გარდა უმოქმედობით უარისა)

საჯარო ინფორმაციის გაცემაზე უარის თქმა -
გამოიწვევს გაფრთხილებას  ან დაჯარიმებას 500 ლარის ოდენობით.

მუხლი 70. საჯარო ინფორმაციის გაცემაზე უარი უმოქმედობით

საჯარო ინფორმაციის გაცემაზე უარი უმოქმედობით -

 
გამოიწვევს დაჯარიმებას 1000 ლარის ოდენობით.
მუხლი 71. საჯარო დაწესებულებაში დაცული საჯარო ინფორმაციის შემცველი დოკუმენტის გასაცნობად დაშვების ვალდებულების დარღვევა
დაინტერესებული პირის  იმ დოკუმენტის გასაცნობად დაშვების ვალდებულების დარღვევა, რომელიც შეიცავს მოთხოვნილ საჯარო ინფორმაციას -

გამოიწვევს გაფრთხილებას ან დაჯარიმებას 500 ლარის ოდენობით.

მუხლი 72. საჯარო ინფორმაციის პროაქტიულად გამოქვეყნების ვალდებულების დარღვევა

ამ კანონით განსაზღვრული საჯარო ინფორმაციის პროაქტიულად გამოქვეყნების ვალდებულების დარღვევა -

გამოიწვევს შესაბამისი სუბიექტის გაფრთხილებას ან დაჯარიმებას 200 ლარის ოდენობით.
მუხლი 73. საჯარო ინფორმაციის შესახებ წლიური ანგარიშის წარუდგენლობა

საჯარო ინფორმაციის შესახებ წლიური ანგარიშის წარდგენის ვალდებულების დარღვევა -

გამოიწვევს  გაფრთხილებას ან  დაჯარიმებას 200 ლარის ოდენობით. 
მუხლი 74. საჯარო ინფორმაციის  განადგურება 
1. საჯარო ინფორმაციის განადგურება გაუფრთხილებლობით,  რასაც არ გამოუწვევია მნიშვნელოვანი ზიანი -

გამოიწვევს დაჯარიმებას 500  ლარის ოდენობით.

2. იგივე ქმედება იმ განზრახვით, რომ ის არ გამხდარიყო ხელმისაწვდომი საზოგადოებისთვის და რასაც არ გამოუწვევია მნიშვნელოვანი ზიანი -

გამოიწვევს დაჯარიმებას 1000 ლარის ოდენობით.

მუხლი 75. განზრახ არასწორი ინფორმაციის გაცემა

საჯარო დაწესებულების პასუხისმგებელი პირის მიერ საჯარო ინფორმაციის დამუშავების პროცესში არასწორი ინფორმაციის განზრახ შექმნა და გაცემა -

გამოიწვევს დაჯარიმებას 1000 ლარის ოდენობით.

მუხლი 76. ინფორმაციის თავისუფლების კომისიონერის მოთხოვნის შეუსრულებლობა

უფლებამოსილი პირის მიერ ინფორმაციის თავისუფლების კომისიონერისთვის ან მის მიერ უფლებამოსილი პირისათვის ინფორმაციისა და დოკუმენტის წარდგენის წესების დარღვევა -

 
გამოიწვევს დაჯარიმებას 500 ლარის ოდენობით.

კარი VI
თავი XII. გარდამავალი და დასკვნითი დებულებები
მუხლი 77.
საქართველოს მთავრობა ამ კანონის ძალაში შესვლიდან ერთი თვის ვადაში უზრუნველყოფს ინფორმაციის თავისუფლების კომისიონერის შესარჩევი საკონკურსო კომისიის შექმნას.

მუხლი 78.
ზეპირი ფორმით განცხადების წარდგენასთან დაკავშირებული მოთხოვნები ამოქმედდეს 2016 წლის.  

